
	“УЛСЫН ХЭВЛЭХ ҮЙЛДВЭР” хэвлэлийн газар Улаанбаатар хотноо 1947 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Энэ зохиолд, ертөнцийг үзэх шинэ үзэл, мөн нийгэмлэгийн амьдралын зүйлийг багтаасан дэс даралдаатай материализм, хөгжлийн тухай хамгийн тэгш гүн сургаал болох диалектик, эв хамтын шинэ нийгэмлэгийг бүтээгч пролетари нарын дэлхий дахинаа түүхт хувьсгалч роль, ангийн тэмцэл онолыг сут тод хурцаар үзүүлжээ.

	ЛЕНИН

	 

	"Эвхамт намын тунхаг" бол марксизмын "дууллын дуулал мөн"

	СТАЛИН



	




	ОРШЛУУД

	 


1872 ОНЫ ГЕРМАН ХЭВЛЭЛИЙН ОРШИЛ

	Тэр үеийн байдалд нууц байхаас өөр аргагүй байсан "Коммунистуудын эвлэл" гэдэг ажилчны интернационал холбоо бол, тунхаглахад зориулж, намын тодорхой томруун онол практик программыг зохио гэж нэр бүхий бид нарт Лондонд 1847 оны 11 дүгээр сард болсон их хурал дээр даалгасан билээ. Тэгээд, энэхүү тунхаг бий болж, эх бичгийг нь хоёрдугаар сарын хувьсгал гарахаас хэдхэн долоон хоногийн өмнө Лондонд явуулсан билээ. Анх Германаар хэвлэгдээд, тэр хэлээр Герман, Англи, Америкт наад зах нь арван хоёр удаа тус тус хэвлэгдсэн билээ. Англиар анх 1850 онд Лондонд "Red Republican" (Рэд Рэпубликэн) гэдэгт Miss Helen Macfarlane (Мисс Элен Макфарлайн)-ы орчуулгаар нийтлэгдээд, дараа нь 1871 онд Америкт наад зах нь гурван онд ондоо орчуулгаар гарчээ.

	Францаар Парист 1848 оны зургаадугаар сарын бослогын өмнөхөн гараад, саявтар Нью-Йоркийн "Le Socialiste" (Ле Сосьялист) гэдэгт гарчээ.

	Шинээр бас орчуулж байлаа. Польшоор Лондонд анх Германаар гарсны дараа төдхөн нийтлэгджээ. Оросоор Женевт жараад оны үед гарсан, Дани хэлээр бас л зохиогдон гарсныхаа дараахан орчуулагджээ.

	Сүүлийн 25 жилд байдал их л ондоо болсон боловч, энэ "тунхагт" дэлгэрүүлэн бичсэн үндсэн сэдэв нь ер нийтдээ одоо ч бүрэн зөв хэвээр үлджээ.

	Ганц нэгэн газар нь мэр сэр залруулга оруулбал болох юм сан. Энэ үндсэн сэдвийг практик дээр хэрэглэх нь хаа ч, аль ч цагт "Тунхаг" дотор нь хэлсэн ёсоор түүхийн бэлхэн байгаа нөхцөл байдалтай холбогдох учир, хоёрдугаар бүлгийн сүүлд өгүүлсэн хувьсгалт арга хэмжээг онц чухал гэж үзэх зүйл үгүй. Тэр хэсгийг одоо зарим зарим талаар ондоогоор найруулах юм сан. Сүүлийн хорин таван жилд том үйлдвэр, мөн түүний хамтаар хөгжиж яваа ажилчин ангийн намын байгууллага туйлын ихээр өрнөн хөгжиж, анх хоёрдугаар сарын хувьсгалын ба цаашилбал бас ялангуяа анх удаа хоёр сарын турш пролетари нар улс төрийн эрхийг эдэлж байсан Парисын Коммуны туршлагыг бодвол, энэ программ одоо зарим газартаа хуучирчихжээ. Тухайлбал, "ажилчин анги, засаг төрийн бэлэн машиныг зүгээр эзэлж аваад, өөрийнхөө зорилтод нийлүүлэн хэрэглэж болохгүй байна" гэдгийг Коммун нотлон үзүүлжээ. ("Франц дахь иргэний дайн, Ажилчны Интернационал холбоосын Ерөнхий зөвлөлийн тунхаг" гэдгийн Герман хэвлэлийн 19 дүгээр талд үз, тэнд, энэ санааг цааш нь дэлгэрүүлсэн байна). Цаашилбал, социалист утга зохиолын шүүмжлэл одоо үед дутагдалтай байгаа нь аяндаа мэдэгдэх хэрэг, яагаад гэвэл, түүнийг зөвхөн 1847 онд хүргээд зогссон байна. (IV бүлэгт) элдэв оппозицийн намуудыг коммунистууд ямраар үзэж байгаа тухай анхааруулга нь гол үндсэндээ одоо ч зөв байгаа боловч, зарим зарим зүйлдээ хуучирсан байна. Учир нь, улс төрийн байдал бүр ондоо болоод, дээр дурдсан намын олонхыг түүхт хөгжил дэлхий ертөнцөөс арчин зайлуулчихсан байна.

	Гэвч, "Тунхаг" бол, түүхт баримт бичиг мөний тул, бид түүнд өөрчлөх эрхгүй гэж үзэж байна.

	Харин, сүүлээр гарах нэг хэвлэл нь 1847 оноос одоо хүртэлх байдлыг нөхөн үзүүлсэн удиртгалтай гарч болох магадгүй, одоох энэ хэвлэл бол, бидэнд тун цочмог тохиолдсон учир, тийм зав олдож өгсөнгүй.

	 

	Карл Маркс, Ф. Энгельс

	Лондон, 1872 он, 6, 24.



	



	1883 ОНЫ ГЕРМАН ХЭВЛЭЛИЙН ОРШИЛ

	Одоогийн энэ хэвлэлийн оршилд гарын үсгийг миний бие ганцаараа зурах болсонд харамсалтай байна. Европ, Америкийн бүх ажилчин ангид хэн хэнээс ч илүү ач тус хүргэсэн хүн, Маркс "Highgate" оршуулгын газар энхжээд, булшин дээр нь хэдийн ногоо урган бүрхжээ. Тэгээд, түүнийг нөгчсөнөөс хойш тунхагт засан өөрчлөх, нэмэн оруулах гэж ярихаас нэгэнт өнгөрчээ. Тэр ч байтугай, би энд доорх зүйлийг дахин давтаж хөдөлшгүй илэрхийлэхийг хүснэ.

	Тунхагт туушид нь голлосон үндсэн санаа нь: эдийн засгийн үйлдвэрлэл болоод түүнээс зайлшгүй гардаг, аливаа нэгэн түүхт үеийн нийгэмлэгийн бүрдэн бүтсэн байдал нь, тэр үеийн улс төр, оюун ухааны түүхийн үндэс нь болдог байна. Энэ учраас (балар эртний хүй нийтийн газар эдэлбэр задарсан цагаас хойш) бүх түүх бол, ангийн тэмцлийн түүх байж, нийгэмлэгийн хөгжлийн янз бүрийн шатанд байгаа мөлжих мөлжигдөх, ноёлох, ноёлуулах ангиудын хооронд дахь тэмцлийн түүх байжээ. Одоо тэр тэмцэл бол, бүх нийгэмлэгийг мөлжигдөх, дарлуулах болоод ангийн тэмцлээс үүрд ангижруулахгүйгээр, мөлжигдөн дарлагдаж байгаа анги (пролетари нар) нь, мөлжин дарлаж байгаа анги (буржуйлэг нар)-аас ангижирч чаддаггүй шатанд хүрчээ гэсэн энэ гол санаа бол, цөм бүрэн Марксын санаа юм1.

	Би үүнийг удаа дараа хэлсээр байсан боловч, одоо энэ илэрхийлэлтийг мөнхүү тунхгийн өмнө тавих нь чухал болоод байна.

	 

	Ф. Энгельс

	 

	Лондон 1883. 6. 28.

	 


1888 ОНЫ АНГЛИ ХЭВЛЭЛИЙН ОРШИЛ

	"Тунхаг" бол, Европ тивд 1848 он хүртэл байсан улс төрийн байдал дээрээс арга буюу нууц байгууллага байсан бөгөөд, анхандаа дан ганд Герман, сүүлдээ интернационалын болсон ажилчны холбоос байсан, "Коммунист эвлэлийн" платформын чанартайгаар хэвлэгдсэн билээ. Лондонд 1847 оны арван нэгдүгээр сард болсон холбооны их хурал дээр намын онол практик бүрэн программыг зохион бичих явдлыг Маркс—Энгельс хоёрт даалгасан билээ. Герман хэлээр 1848 оны нэгдүгээр сард бичсэн эхийг нь хоёрдугаар сарын 24-ний Францын хувьсгалаас хэдхэн хоногийн өмнө Лондоны хэвлэн гаргагчид явуулсан билээ.

	Франц орчуулга нь Парист 1848 оны 6 дугаар сарын бослогын өмнөхөн гарчээ. (Англи хэлээр анх удаа Miss Helen Macfariane (Мисс Элен Макфарлайн)-ы орчуулсан нь 1850 онд Лондонд Жорж Жулиан Гарнийн "Red Republican" (Рэд Рэпубликэн)-д гарсан билээ. Бас Дани, Польш хэвлэлд гарсан юм. Пролетари буржуй нарын анхдугаар том тулалдаан болсон 1848 оны 6 дугаар сарын Парисын бослого дарагдсан нь Европын ажилчин ангийн нийгэмлэг, улс төрийн шаардлагыг нэг хэсэгт нь хойш тавьжээ. Тэр цагаас хойш засгийн тэмцэл хоёрдугаар сарын өмнөх шиг гагцхүү чинээлэг ангийн элдэв бүлгүүдийн дотор нь дахин гарч, ажилчин анги бол, улс төрийн тэмцэл хийх газрын төлөө тэмцэж, радикал жижиг буржуй нарын захын жигүүр болоход хүрчээ.

	Амь бүхий шинж тэмдэг үзүүлсэн, биеэ даасан ямар нэгэн пролетари хөдөлгөөнийг хайр найргүй дардаг байжээ. Жишээ нь, Прусс цагдаа нар, тэр цагт Кельнд байсан «коммунист эвлэлийн» төв хороог хөөцөлдөж олоод, гишүүдийг нь баривчилж, арван найман сар хорьсны сүүлээр 1852 оны 10 дугаар сард шийтгэсэн билээ. Тэр цуутай "Кельнийн коммунистын хэрэг" 10 дугаар сарын 4-нөөс 11 дүгээр сарын 12 хүртэл үргэлжилж, хэрэгтний долоог нь гурваас зургаан жил хорих ял унагасан билээ. Үлдсэн гишүүд нь шүүхийн тогтоол гармагц эвлэлийг тараасан бөгөөд, "Тунхаг"-ийн тухай хэлбэл, тэр цагаас эхлэн мартагдахад хүрүүлсэн шиг үзэгджээ.

	Тэгээд, Европын ажилчны анги, ноёлогч ангидыг дахин дайран давших чадал хүч бүрдэж ирэхэд, Ажилчны интернационал холбоос бий болсон билээ. Гэтэл, Европ, Америкийн бүх дайчин пролетари нарыг нэг байгууллагад нэгтгэх гэсэн энэ холбоос болбол "Тунхаг" бичигт өгүүлсэн зарчмыг даруй тунхаглаж чадсангүй. Интернационалын программ нь Английн Трэд-юнион, Франц, Бельги, Итали, Испанийн Прудоныхин, Германы Лассалийнханд тохирмоор өргөн байх ёстой байжээ2.

	Энэ бүгд намд тохирмоор болсон эл программыг бичсэн Маркс, хамтран ажиллаж, саналаа солилцохын улмаас зайлшгүйгээр ажилчин ангийн оюун ухаан нээгдэхийг итгэж байсан билээ. Капиталыг эсэргүүцсэн тэмцлийн явц байдал, ялалт, ялангуяа ялагдал нь хэрэглэж заншсан янз бүрийн арга дом хүч хүрэхгүй тусгүй юм байна гэдгийг ажилчны мэдрэлд шингээж өгөөд, ажилчин ангийг чөлөөлөхийн бодитой нөхцөлийг ухаарах замыг нь нээж өгөх ёстой байсан байжээ. Тэгээд, Маркс зөв байжээ.

	1874 онд Интернационал үгүй болоход, ажилчид 1864 онд Интернационалыг байгуулж байсан цагаас шал ондоо болоод байжээ. Францад Прудонизм, Германд Лассалианизм сөнөрч, олонхдоо тэрнээс өмнө Интернационалтай харилцаагаа тасалсан Английн Консерватив Трэд-юнионууд хүртэл, "Тивийн социализм бидэнд аюултай болохоо байжээ" гэж, ноднин жил Суансид болсон тэдний их хурлын даргыг, тэдний өмнөөс хэлсэн цаг үед нь яваа яваандаа ойртож байсан байна. Үнээр, "Тунхгийн" зарчмууд олон улсын ажилчны дунд нэлээд дэлгэрсэн байв. Тийнхүү "Тунхаг" ч өөрөө дахин урагшаа гарч ирэв. Герман эх бичгийг нь 1850 оноос хойш Швейцар, Англи, Америкт хэд дахин нийтэлсэн билээ.

	1872 онд Нью-Йоркт Англиар орчуулаад "Woodhull and Claflins Weekly" (Вудхолл энд Клэфлайнс уйкли)-д хэвлэжээ. Тэр Англи эхээс Франц орчуулгыг Нью-Йоркийн "Le Socialiste"-д хэвлэж билээ.

	Дараагаар нь Америкт их бага зэргээр гажуудуулсан, лав хоёрын зэрэг Англи орчуулга гарч, нэгийг нь Англид хэвлэсэн дэг. Бакунины хийсэн анхдугаар орос орчуулга, Женевт 1863 оны орчим Герцений "Колокол" (Хонх) гэдгийн хэвлэлд дармаллагдаж, баатарлаг Вера Засуличийн хийсэн хоёрдугаар орчуулга бас Женевт 1882 онд гарсан.

	Данийн шинэ хэвлэл "Social-demokratisk Bibliothek" (Социал-демократ номын сан) гэдэг хэвлэлд Копенгагенд 1885 онд гарч; 1886 онд Парисын "Le Socialiste" (Ле Сосьялист)-д францын шинэ орчуулга гарсан. Тэрнээс Мадридад 1886 онд Испани орчуулга хийж нийтэлсэн билээ. Дахин хэвлэсэн Герман хэвлэлийг тоочоод чиг яахим; дор хаяхад лав арван хоёр бий байх. Хэдэн сарын өмнө Константинопольд гарвал зохих байсан Армян орчуулга, миний сонсоход, хэвлэгч нь Марксын нэртэйгээр гаргахаас айгаад, орчуулагч нь түүнийг өөрийнхөө зохиол гэж нэрлэхийг зөвшөөрсөнгүй учраас гарч чадсангүй гэдэг. Бусад хэлэнд сүүл хэрд орчуулсныг би сонсовч, үзсэнгүй. Тийнхүү "Тунхгийн" түүх бол одоогийн ажилчны хөдөлгөөний түүхийг их төлөв тусган үзүүлж байгаа юм. Одоо лав бүх нийгэм журамт утга зохиолын хамгийн дэлгэрсэн, хамгийн интернационал зохиол болж, Сибириэс Калифорний хүртэл, түг түмэн ажилчны хүлээн сүсэлсэн нийтийн программ болжээ.

	Тэгсэн ч, түүнийг бичээд байхдаа бид нийгэм журамт тунхаг гэж нэр өгч чадсангүй. 1847 онд нийгэм журамтан гэж нэгд аливаа утопи журмыг баримтлагсдыг, Англид Оуэнийхнийг, Францад Фурьегийнхнийг нэрлэж байсан билээ. Тэд нэгэнт сект болон хувираад аяндаа сөнөж байсан билээ; нөгөө талаар нийгмийн зовлонг капитал ашиг хоёрт ямар ч аюулгүйгээр аргалах гэж амлаж байсан нийгэмлэгийн янз бүрийн домчид байжээ. Аль нь ч гэсэн, ажилчин ангийн хөдөлгөөний гадуур байгаад "боловсорсон" ангиудаас дэмжлэг эрсэн хүмүүс байжээ. Ажилчин ангийн нэг хэсэг нь, дан засаг төрийн хувьсгалтнуудын учир дутагдалтайг олж мэдээд нийгэмлэгийг бүр өөрчлөн зохиохыг шаардаж биеэ коммунист гэдэг байжээ. Тэр бол бүдүүн шиг болхивтор, ёстой инстинктив коммунизм байж, гэсэн ч голыг нь олоод, ажилчин ангийн дунд Францад Кабэ, Германд Вейтлингийн утопи коммунизмыг бий болгохуйц чадалтай байжээ. Тийнхүү социализм 1848 онд буржуйн хөдөлгөөн байж, коммунизм—ажилчин ангийн хөдөлгөөн байжээ. Социализм бол, дор хаяад, тивт "хүндтэй" гэгдэж, коммунизм бол харин огт тийм биш байжээ. Тэгээд, бид анхнаас "ажилчин ангийн эрх чөлөөгөө олох нь — ажилчин ангийн өөрийн нь хэрэг байх ёстой" гэж боддог учраас, энэ хоёр нэрийн алиныг сонгож авах тухай, бидэнд эргэлзэх зүйл үгүй байсан. Тэр ч байтугай тэр нэрээс няцах санал ч бидэнд хожим төрсөнгүй.

	"Тунхаг" хэдийгээр манай хамтын ажил боловч, түүний гол нь болсон үндсэн баримжаа нь Марксынх юм гэдгийг би тэмдэглэх ёстой байна. Тэр баримжааг хэлбэл: түүхийн үе тутамд эдийн засгийн бүтээх, арилжих голлосон арга нь мөн түүнээс зайлшгүй гарч байгаа нийгэмлэгийн байгуулалт бол, тэр үеийн бүх улс төр, оюун ухааны түүхийг бий болгосон суурь нь бөгөөд, гагцхүү тэр сууриар нь тэр түүхийг танин тайлбарлаж болно; учир иймээс (балар эртний омгийн байгуулал, нийтээр газрыг эзэмшиж байсан ёстойгоо задарсан цагаас хойших) бүх хүн төрөлхтний түүх нь ангийн тэмцлийн түүх байжээ; мөлжигч, мөлжигдөгч, засгийг баригч, дарлагдагч хоёр ангийн тэмцлийн түүх байж; тэр ангийн тэмцлийн түүх дараа дараагаар шат ахисаар, мөлжигдөн дарлагдагч анги — пролетари нар, мөлжиж, засгийн эрхийг баригч анги — буржуй нарын дарлалаас бүх нийгэмлэгийг аливаа мөлжих, дарлах, анги хуваах явдал, ангийн тэмцлээс үүрд ангижруулахгүйгээр хагацан ангижирч болохгүй шатандаа одоо хүрсэн байна.

	Миний бодоход, Дарвины онол нь биологид ямар учир утгатай байсантай адил, түүхэнд тийм утга учиртай байсан энэ баримжаанд бид 1845 оноос хэдэн жилийн өмнө ахь ахисаар хүрсэн билээ. 

	Энэ тухай миний биеэ цааш аль хэр ахисныг миний "Английн ажилчин ангийн аж байдал нь" гэсэн зохиол хамгийн сайнаар үзүүлнэ.

	1845 оны хавар намайг Маркстай Брюссельд уулзахад, тэр баримжааг бүр боловсруулаад, миний энд түүнийг тодорхойлсонтой бараг адил, тийм тод үгээр надад хэлж өгсөн билээ.

	Германы 1872 оны хэвлэлд бидний нэр хамтран бичсэн оршлоос би доорх зүйлийг сийрүүллээ.

	 

	"Сүүлийн хорин таван жилд байдал их л ондоо болсон боловч энэ "Тунхагт" дэлгэрүүлэн бичсэн үндсэн сэдэв нь ер нийтдээ одоо ч бүрэн зөв байна. Ганц нэгэн газар нь мэр сэр залруулга оруулбал болох юм сан. Энэ үндсэн сэдвийг практик дээр хэрэглэхийг хаа ч, аль ч цагт "Тунхаг" дотор нь хэлсэн ёсоор, түүний бэлхэн байгаа түүхт байдалтай холбогдох учир, хоёрдугаар бүлгийн сүүлд өгүүлсэн хувьсгалт арга хэмжээг онц чухал гэж үзэх зүйл үгүй. Тэр хэсгийг одоо зарим талаар найруулах юм сан. Сүүлийн хорин таван жилд том үйлдвэр мөн түүний хамтаар хөгжиж яваа ажилчин ангийн намын байгууллага туйлын ихээр өрнөн хөгжиж, анх хоёрдугаар сарын хувьсгалын ба цаашилбал бас ялангуяа анх удаа хоёр сарын турш пролетари нар улс төрийн эрхийг эдэлж байсан Парисын Коммуны туршлагыг бодвол, энэ программ одоо зарим газартаа хуучирчихжээ.

	Тухайлбал "ажилчин анги, засаг төрийн бэлэн машиныг зүгээр эзэлж аваад, өөрийнхөө зорилтод нийлүүлэн хэрэглэж болохгүй байна" гэдгийг Коммун нотлон үзүүлжээ. ("Франц дахь иргэний дайн, Ажилчны интернационал холбоосын Ерөнхий зөвлөлийн тунхаг" Лондон, Трулав 1871. 15 талд үз). Цаашилбал, социалист утга зохиолын шүүмжлэл одоо үед дутагдалтай байгаа нь аяндаа мэдэгдэх хэрэг, яагаад гэвэл, түүнийг зөвхөн 1847 он хүртэл хүргэсэн байна; (IV бүлэг) элдэв оппозицийн намуудыг коммунистууд ямраар үзэж байгаа тухай анхааруулга нь гол үндсэндээ одоо ч зөв байгаа боловч, зарим зарим зүйлдээ хуучирсан байна. Учир нь, улс төрийн байдал бүр ондоо болоод, дээр дурдсан намын олонхыг түүхт хөгжил дэлхий ертөнцөөс арчин зайлуулчихсан байна.

	Гэвч, "Тунхаг" бол түүхийн баримт бичиг мөний тул, бид түүнд өөрчлөх эрхгүй гэж үзэж байна" 

	 

	гэжээ.

	Энэ орчуулгыг Марксын "Капиталын" ихэнхийг орчуулсан ноён Сэмюэль Мур хийж, бид түүнийг хамт нийлж үзэхэд, би түүхт зүйлийг дурдсан газар нь бас хэдэн тайлбар нэмсэн билээ.

	 

	Ф. Энгельс

	 

	Лондон. 1888 оны 1 дүгээр сарын 30.

	 


1890 ОНЫ ГЕРМАН ХЭВЛЭЛИЙН ОРШИЛ

	Дээр өгүүлснийг бичсэнээс хойш "Тунхгийн" бас нэг шинэ Герман хэвлэл хэрэгтэй болж, мөн Тунхагтай ч гэсэн элдэв явдал тохиолдсоныг энд дурдууштай болбоо.

	Вера Засуличийн орчуулсан хоёрдугаар Орос орчуулга нь Женевт 1882 онд гарч, Маркс бид хоёр түүнд оршил бичсэн билээ. Харамсах нь, тэрнийхээ Герман эхийг нь би алдчихаад, одоо оросоос гэдрэг нь орчуулах ажил хийхэд хүрээд, тэгснээс болж уул зүйлийн сайжрах юм нь юу ч байх гэж дээ. Тэр оршлын үг3:

	Бакуниний орчуулсан "Эв хамт намын тунхгийн" анхдугаар орос хэвлэл нь "Колокол" хэвлэлийн хороонд жараад оны эхээр гарсан билээ.

	Баруун зүгийнхэн түүнийг ("Тунхгийн" Орос хэвлэлийг) утга зохиолын нэгэн жиг гарчээ гэж тэр цагт үзэх байжээ. Одоо тэгж үзэх ёсгүй болбоо.

	Тэр цагт (1847 оны арван хоёрдугаар сард) пролетарийн хөдөлгөөн юутай хэмжээтэйхэн газар байсныг Тунхгийн төгсгөлийн бүлэг: улс улсад янз янзын оппозиц намыг коммунистууд хэрхэн үзнэ гэдэг нь их тодоор үзүүлнэ. Түүнд тухайлбал, Орос улс, Америкийн Холбоот Улс оролцоогүй шүү. Тэр бол, Орос улс — Европын бүх харгисуудын сүүлчийн их бэлтгэл резерв нь байж Америкийн Холбоот Улс руу нүүж очдог нь Европын пролетарийн илүүдэл хүчийг шингээж байсан цагт байжээ. Энэ хоёр улс, Европт түүхий эдийг нийлүүлж өгөхийн хамт түүний үйлдвэрийн бүтээлийг худалдах газар болж байв. Тэгээд энэ хоёр улс ямраар ч гэсэн Европын тогтнож байсан нийгэмлэгийн дэглэмийн түшиг тулаас нь байжээ.

	Одоо тэр байдал юутай ондоо болов оо! Нүүж очигсод, Умард Америкийг мундаг их тариалангийн бүтээгдэхүүнтэй болгоод, тэрний өрсөлдөөн нь Европын том жижиг газар эдэлбэрийг үндсээр нь донсолгож байна. Нүүж очигсдын ачаар Америкийн Холбоот Улс, үйлдвэрийнхээ дуулдаагүй их туслах уурхайг тун эрчимтэй, тун дэс даралдаатайгаар ашиглаж, түүгээрээ мөд, Баруун Европын, тухайлбал Английн одоо хүртэлх үйлдвэрийн монополыг эвдэнэ.

	Энэ хоёр зүйл бол, эргээд Америк өөд хувьсгалт чанартай нөлөөг үзүүлж байгаа юм. Америкийн бүх улс төрийн байгуулалтын суурь нь болсон фермерүүдийн жижиг, дунд газар эдэлбэр нь мундаг их их фермерүүдийн өрсөлдөөнд автагдан автагдсаар байгаагийн дээр, үйлдвэрийн цөлгүүдэд мөн тэр далимаар нь анх удаа үй олон пролетари нар бий болж, капитал үлгэрт гарам ихээр төвлөрөн хуралдаж байна.

	Одоо Оросыг хэлбэл: 1848—1849 оны хувьсгалын үеэр Европын хаадаар барахгүй, Европын буржуй нар чиг гагцхүү Орос л хөндлөнгөөс оролцож өгвөл, сая сэрж байсан пролетари нараас аврах ганц аврал болно гэж үзэж байсан байна.

	Оросын хааныг Европын харгисуудын тэргүүн нь гэж зарласан билээ. Одоо тэр нь Гатчинын хувьсгалын дайнд олзлогдсон хүн болоод, Орос улс бол Европын хувьсгалт хөдөлгөөний магнай болоод байна. Эв хамтын тунхгийн зорилго бол, одоогийн буржуй нарт өмчит ёс зайлшгүй сөнөх болж байгааг зарлах ёстой. Гэтэл, Орос улсад ширүүн дэлгэрч байгаа хөрөнгөтний луйврын хажуугаар, мөн сая бүрэлдэн хөгжиж байгаа буржуй ёсны газар эдэлбэрийн хажуугаар, газрын их дундуур нь тариачны нийтийн эдэлгээнд байгаа нь үзэгдэж байна. Үүнд асуудал гарч байгаа нь Оросын община гэдэг балар эртний нийтээр газар шороог эдэлдэг, нэлээд задарч буурсан хэлбэр нь шууд эв хамтын ёсны нийтийн эдэлгээний дээд хэлбэр болон шилжиж чадах уу? Эсхүл өрнө дахины түүхт хөгжилд болж байгаатай адил, урьдаар мөн сарних задрах процессыг үзэх ёстой байна уу?

	Одоо үүнд ганцхан хариу тавьж болох нь: Оросын хувьсгал Өрнө зүгт пролетарийн хувьсгал гарахын дохио нь болоод, хоёулаа бие биедээ дэмжиж өгвөл, одоогийн Оросын газрыг нийгмээр эдэлдэг нь коммунист хөгжил үүсэх газар нь болж өгнө.

	 

	Карл Маркс. Ф. Энгельсс

	 

	Лондон. 1882 он, нэгдүгээр сарын 21.

	 

	Мөнхүү үеэр Женевт "Manifest kommunistyczny" гэдэг Польш шинэ орчуулга бий боллоо.

	Жич "Social demokratisk Bibliothek, Kjobenhavn" (Социал-демократын номын сан) гэдэг хэвлэлд 1885 онд нэг Дани шинэ орчуулга бий болж, харамсах нь төдий л бүрэн гүйцэд биш, зарим чухал газрыг нь орчуулагч бэрхшээсэн учраас бололтой, орхисон байна. Орчуулагчийн баахан анхааралтайгаар хичээнгүйлсэн бол, тун сайн дүнтэй болж болох байсан нь ажил дээрээс нь мэдэгдэж байгаа тул, энд тэнд хуумгайдуулсны ор мөр үзэгдэж байгаа нь тун тоогүй болжээ.

	1886 онд нэг шинэ Франц орчуулга Парисын "Le Socialiste" (Лe Сосьялист) хэвлэлд бий болов оо. Тэр бол одоо хүртэл гарсан орчуулгын тун сайны нэг нь мөн. Түүний дараа нэг Испани шинэ орчуулга урьдаар Мадридын "El Socialista" (Эль социалиста)-д дараа гарсан нь «Manifeste del Partido Communista por Carlos Marx y F. Engels. Madrido Administracion de "El Socialista" Hernan Cortes» гэдэг товхимол болж гарав.

	Сонин жиг болгож дурдвал, бас 1887 онд Константинополийн нэг хэвлэл эрхлэгчид Армян орчуулгыг хүн өгсөн байна. Гэтэл тэр эрхэм гуай, Марксын нэртэй юмыг зүрх гаргаж хэвлэж чадсангүй, орчуулагч нь өөрийнхөө нэрийг зохиогч гэж тавивал таарах юм сан гэж үзсэнийг орчуулагч нь хүлээсэнгүй. Англи Америкийн их бага зэргээр нарийн бус орчуулсан орчуулгыг олон удаа дахин хэвлэн гаргасаар ирсний дараа, 1888 онд сая нарийн орчуулга бий боллоо. Түүнийг миний нөхөр Семюэль Мур хийгээд, хэвлэхийн өмнө бид хоёр хавсран үзсэн билээ. Түүний гарчиг нь: Manifesto of the Communist Party bу Karl Marx and Frederick Engels, Authorised English translation edited and annotated bу Frederick Engels 1888, London, William Reeves 185 Fleet st. F. C (Маркс Ф. Энгельс нарын эв хамт намын тунхаг Англиар зохиогчлон орчуулсныг Ф. Энгельс тэмдэглэл хийж нийтлэн 1888 он, Лондон, Вильям Ривс 185, Флит гудамж, Дорнод Төв гэжээ.) Тэр хэвлэлд хийсэн өөрийн зарим ажигламжийг энэ хэвлэлд оруулав. Тунхагт бас өөрийн нь хувь заяа байжээ. (Анхдугаар оршилд тэмдэглэсэн орчуулгаар нотолбол) тэр цагт цөөн тоотой байсан шинжлэх ухааны социализмын тэргүүний манлай хүмүүс анх тунхгийг гарч ирэхэд бахдан үзсэн бол, удалгүй 1848 оны 6 дугаар сард Парисын ажилчны дарагдсаны дараа эхэлсэн реакцид хойш түрэгдээд, эцэстээ Кельний коммунистуудыг 1852 оны арван нэгдүгээр сард ял шийтгэсэн "хууль ёсоор" цаазтай зүйл гэж зарлагджээ4.

	Хоёрдугаар сарын хувьсгалаас эхэлсэн ажилчны хөдөлгөөн нийтийн талбар дээр үгүй болмогц, тунхаг хойш тавигдсан билээ. 

	Европын ажилчин анги, ноёлогч ангийн засгийн өөдөөс дахин довтлох хүчтэй болж бэхжиж ирмэгц, интернационал ажилчны холбоос бий болжээ. Түүний зорилго нь Европ, Америкийн ажилчин ангийн бүх тэмцэж чадах хүчийг нэг их арми болгохыг зорьжээ.

	Тэгсэн дээрээс тунхагтаа илэрхийлсэн зарчмаас сэдэвлэж чадсангүй. Тэр бол, Английн Трэд-юнион, Франц, Бельги, Итали, Испанийн Прудоныхин, Германы Лассалийнханд орох үүдийг хаахгүй программтай байх ёстой байжээ5.

	Тэр программ — интернационалын дүрмийг нягтлах бичиг гэдгийг Маркс тун чадамгайгаар зохиосныг Бакунин, анархистууд хүртэл, чадамгай боллоо гэж хүлээхэд хүрсэн билээ.

	Маркс бол, тунхагтаа илэрхийлсэн зүйлийн бүрмөсөн ялахын ганцхан нөхцөл гэвэл, ажилчин ангийн оюуны хөгжил мөн бөгөөд, тэр нь хамтран нэгдэж ажиллах, шүүмжлэн хэлэлцэхээс зайлшгүй гарах ёстой ажээ, гэж үздэг байсан байна.

	Капиталыг тэмцсэн тэмцлийн явдал, учир тохиолдол - дийлэх, ялангуяа дийлэгдэх нь тэмцэгчдэдээ тэр хүртэл тэдний баримталж байсан хамгийг аргалагч арга дом нь тус хүргэхээр дутагдалтай байна гэдгийг илрүүлж, ажилчныг чөлөөлөх бодитой нөхцөлийг суурьтайгаар ухаж авахад нь тэдний тархи толгойг дөхөм болгох ёстой байжээ. Үүнд Маркс зөв байжээ. Ажилчин анги, 1864 онд Интернационалыг байгуулж байх үед байсан байдлаасаа 1874 онд Интернационалыг тараах үес шал ондоо болсон байлаа.

	Роман орнуудад Прудонизм, Германы өвөрмөц Лассальянизм сөнөдөг дээр хүрч, тэр үеийн хэтэрхий консерватив Англи Трэд-юнионууд хүртэл, тэдний өмнөөс 1887 онд Суанси-д хуралдсан их хурлын нь дарга - тивийн нийгэм журам бидэнд аюултай болохоо байжээ гэж хэлэх цагтаа ойртож байсан байна. Гэтэл 1887 онд тивийн нийгэм журам гэдэг нь бараг ганц тунхагт илэрхийлсэн онолыг хэлсэн байжээ. Тийнхүү тунхгийн түүх нь одоогийн ажилчны хөдөлгөөний түүхийг 1848 оноос эхлэн нэг хэсэг хэмжээнд хүртэл үзүүлсэн байна. Одоо үед тунхаг бүх нийгэм журмын бичиг зохиолын хамгийн их дэлгэрсэн, хамгийн интернационал чанартай болсон бүтээл болж, Сибириэс Калифорний хүртэл улс бүхний түг түмэн ажилчны нийтийн программ болжээ.

	Тэгсэн чиг, бид түүнийг бий болох цагт нь нийгэм журмын тунхаг гэж нэрлэж болохгүй байсан. 1847 онд нийгэм журамтан гэж хоёр зүйлийн хүнийг хэлдэг байлаа. Нэг талаар, янз бүрийн утопи системийг баримтлагчид, тухайлбал, Англид Оуэнийхэн, Францад Фурьерийнхэн байжээ. Энэ хоёр урсгал тэр үес яваандаа сөнөж байгаа сект болж орхисон байлаа. Нөгөө талаар, капитал хондол хоёрт өчүүхэн ч гэм хүргэлгүйгээр нийгэмлэгийн зовуурийг янз бүрийн нөхөөс тавих арга, хамгийг анагаагч арга домоор аргацаах гэж оролдсон нийгэмлэгийн янз бүрийн домчдыг нийгэм журамтан гэдэг байж. Эдгээр хоёр зүйлийн хүмүүс бол ажилчин ангийн гадна зогсож ер нь «боловсорсон» ангийн дэмжлэгийг эрмэлзэж байсан этгээд байв. Харин дан ганц улс төрийн хувьсгалт, учир дутагдалтай болсныг мэдээд нийгэмлэгийг үндсээр нь өөрчлөхийг шаардаж байсан ажилчны хэсэг нь биеэ тэр үес коммунист гэдэг байжээ. Тэр бол бүдүүвтэр боловсруулсан, гагцхүү инстинктив, зарим зарим талаар бүдүүлэг шиг коммунизм байсан боловч, Францад "Икарийн" Кабэ, Германд Вейтлингийн утопи коммунизмын хоёр системийг бий болгоход хүч хүрэхээр байжээ.

	Социализм 1847 онд буржуйлэгийн хөдөлгөөн байж, харин коммунизм бол ажилчны хөдөлгөөн байсан юм аа. Социализм, наад зах нь тив дээр хөрөнгөтний нийгэмлэгт тааламжтай харагдаж байсан бол коммунизм огт тийм биш байжээ.

	Тэр цагт бид мөн, ажилчин ангийн эрх чөлөөгөө олох нь ажилчин ангийн өөрийн нь хэрэг байх ёстой гэж эрс шийдвэрлэн үзэж байсан дээрээс, энэ хоёр нэрийн алиныг сонгох вэ гэж агшин зуур ч тээнэгэлзсэнгүй билээ. Сүүлд ч бид, тэр нэрийг хэрэгсэхгүй болгох гэж ер бодож байсан удаагүй.

	"Бүх дэлхийн пролетари нар нэгдэгтүн!"

	Дөчин хоёр жилийн өмнө, пролетари нар өөрийнхөө шаардлагыг тавьж гарсан Парисын нэгдүгээр хувьсгалын өмнө бид энэ уриаг дэлхий дахинаа тавьсан билээ. Тэгэхдээ цөөхөн хүний  дуу хариу тавьж билээ. Гэтэл, 1864 оны 4 дүгээр сарын 28-нд баруун Европын олонх улсын пролетари нар яруу дурсгалт "Ажилчны интернационал холбоост" нэгджээ.

	Тэр Интернационал ердөө есхөн нас насалсан боловч, түүний байгуулсан бүх дэлхийн пролетарийн мөнх эвлэл нь, оршсоор хэзээ хэзээнээс улам батдав. Үүнд чухам өнөөдрийн байдал хамгийн сайн нотолго нь болно. Учир нь, өнөөдөр намайг энэ хэдэн мөр бичиж байхад, хэдийн Женевт 1866 онд хуралдсан Интернационалын их хурал, дараа нь дахин 1889 оны Парисын ажилчны их хурлаас зарласан ажлын ер хэвийн цагийг хууль ёсоор найман цагаар тогтоох ойрын нэгэн зорилгын төлөө, нэгэн тугийн дор, нэгэн цэрэг болж анх удаа дайчилсан тэмцэх хүчээ Европ Америкийн пролетари нар шалган үзэж байна. Өнөөдрийн энэ үзэлт нь, дэлхий дахины пролетари нар үнэхээр нэгдсэнийг дэлхий дахины капиталист, газар өмчийн эздэд үзүүлнэ.

	Маркс одоо миний дэргэд байгаад, нүдээрээ үүнийг үзсэн бол юутай билээ!

	 

	Ф. Энгельс

	 

	Лондон, 1890 оны 5. 1.

	 


1892 оны Польш хэвлэлийн оршил

	Эв хамтын тунхгийн Польш шинэ хэвлэл хэрэгтэй болсныг үзвэл, хэд хэдэн гаргалга хийж болох байна,

	Юуны өмнө тэмдэглэвэл зохих нь ойроос тунхаг бол, Европ тивд том үйлдвэр аль хэр хөгжсөнийг үзүүлэгч хэмжүүр нь болжээ. Тухайн нэгэн улст том үйлдвэр хөгжих тутам, тэр улсын ажилчнаас, чинээлэг ангитай харьцуулбал ажилчин ангийн хувиар ямар байдалтай байгаагаа тодорхой болгохыг эрмэлзэж, нийгэм журамт хөдөлгөөн өргөжин, тунхгийг сураглан эрэх нь их болдог байна. Тийнхүү, тухайн улсын хэлэнд тунхаг хэчнээн ширхэг дэлгэрснээр ажилчны хөдөлгөөний байдлаар барахгүй тэр улс дахь tom үйлдвэрийн хөгжсөн хэрийг нэлээд нарийнаар гадарлаж болно.

	Үүнчлэн, Польшийн энэхүү шинэ хэвлэл нь Польшийн үйлдвэр эрс шууд хөгжсөнийг гэрчилж байна. Ийм хөгжилт тунхгийг анх удаа гаргаснаас хойш арван жил болох завсар бий болсныг сэжиглэх зүйл огт үгүй. Оросын Польш, их хурлын Польш бол, Оросын эзэн хаант улсын үйлдвэрийн гол муж газар болжээ. Оросын том үйлдвэр энд тэнд цацагдан, нэг хэсэг нь Финий булангийн тэнд, нэг хэсэг нь төвд (Москва, Владимирт) бас нэг хэсэг нь Хар, Азовын тэнгисийн эрэг зэрэг газар байтал, Польшийн үйлдвэр, харьцуулбал бага шиг газар нягтарч голлоод тэгж голлосны ашигтай ашиггүйг амсаж байна. Тэр ашгийг Оросын өрсөлдөгч фабрикийн эзэд мэдээд, бүх Польш нарыг Орос болгох туйлын хүсэлтэй боловч, Польшийн өөдөөс хориг тавьсан хамгаалах цүүвэнг шаарджээ. Польшийн фабрикийн эзэд, Оросын засгийн газар аль алинд ч ашиггүй зүйл гарч байгаа нь гэвэл Польшийн ажилчны дунд нийгэм журмын санал суртал түргэн дэлгэрч, тунхгийг асуун сураглах нь болж байна.

	Оросын үйлдвэрийн толгой дээгүүр нь давж өссөн Польшийн үйлдвэрийн түргэн хөгжил нь өөрийнхөө талаас бас Польшийн ард түмний барагдашгүй амин чадлын шинэ нотолго, ирээдүйд улс үндэстнээрээ дахин сэргэж ирэхийн баталгаа болж байгаа хэрэг.

	Тусгаар тогтносон хүчирхэг Польшийн дахин сэргэн боссон нь дан ганц Польш нартаа биш, бид бүхэнд холбогдолтой хэрэг. Европын Улс үндэстэн, тус бүр гэр дотроо бүрэн эрхтэй болбол, сая чин үнэнч хамтарсан интернационал ажиллагаатай болж чадах юм аа.

	1848 оны хувьсгалд, пролетари байлдагч нар, пролетарийн тугийн дор чухамдаа гагцхүү буржуй нарын ашиг тусын тулд ажлыг нь гүйцэтгэхэд хүрсэн бөгөөд тэр хувьсгал, гэрээсийг нь гүйцэтгэгч Луи Бонапарт, Бисмарк хоёрын гараар Итали, Унгар, Германы тусгаар тогтнохыг гүйцэтгээд, 1792 оноос эхлэн Европын хувьсгалд тэр гурван улсын нийлээд бүтээснээс илүү гавьяа бүтээсэн Польшийг 1863 онд түүний хүчээс арван хувиар давуу байсан Оросын хүчинд түрэгдэн ядарч байхад зоргод нь орхисон билээ. Язгууртнууд нь Польшийнхны тусгаар тогтнохыг хамгаалж чадаагүй, дахин байлдан олж ч чадаагүй, Европын улс үндэстний нийцтэй найрсгаар хамтран ажиллахад нь тэр тусгаар тогтнол зайлшгүй чухал боловч, одоо буржуй нарт тэр нь наад захыг нь хэлэхэд хамаагүй байгаа учир, тусгаар тогтнолыг гагцхүү Польш залуу пролетариар байлдан олж авч чадах ба мөн түүний гарт тэр нь бүрэн сайн байж чадах байна.

	Учир нь бусад бүх Европын ажилчинд Польшийн тусгаар тогтнол нь Польшийн ажилчинд чухал хэрэг болсны адил хэрэгтэй юм аа.

	 

	Ф. Энгельс

	 

	Лондон. 1892 он 2. 10.

	 


Италийн уншигчид

	Эвхамт намын тунхгийг нийтэлсэн нь 1848 оны гуравдугаар сарын 18-ны өдөртэй бараг тохиолджээ. Тэр бол, Милан, Берлин хоёрт хоёр улс үндэстний зэвсэгт бослого гарсан өдөр билээ.

	Тэр улс үндэстний нэгэн нь, Европ тивийн төвд, нөгөөдөх нь Дундад тэнгисийн улсын төвд оршиж, тэр бослого хүртэл хуваагдан тасарцгааж, дотооддоо хямралдсанаар сулраад, харийн ноёрхолд автагдсан байжээ. Хэрэв Итали нь Австрийн хаанд захирагдаж байсан бол, Герман нь хэдий шууд бус боловч, дутуугүй мэдэгдэж байсан, бүх Оросын цагаан хааны талхин дор оршиж байлаа. 1848 оны гуравдугаар сарын 18-ны явдлын улмаас гарсан хэрэг явдал Итали, Герман хоёрыг тэр шившгээс салгаад, 1848—1871 он дуустал энэ хоёр их улс сэргэн босож, нэгэн хэсэг хэмжээ хэр дотор өөр өөрийн зоригоор болсон бол, тэр нь Марксын хэлснээр бол, 1848 оны хувьсгалыг дарсан хүмүүс, өөрийн эрхгүй түүний гэрээсийг нь гүйцэтгэхэд хүрсэн учраас болжээ.

	Нийт дээрээ тэр хувьсгал нь ажилчин ангийн үйлс байжээ. Баррикад хаалт босгож, амиа өгч байсан нь ажилчин анги билээ. Гэтэл, гагцхүү, Парисын ажилчин, засгийг түлхэн унагаахдаа, буржуй байгууллыг унагаах гэсэн шийдэж тогтсон санаа зоригтой байжээ. Тэгсэн ч, ажилчин анги буржуй нар хоорондоо харш байгааг гүйцэд мэдвэл, улсын нь эдийн засгийн хөгжил, Францын ажилчин олны оюун ухааны боловсрол нь, нийгэмлэгийг өөрчилж болох тэр шатанд хүрээгүй байлаа. Тэгсэн дээрээс, хувьсгалын үр дүнг эцэст нь капиталтан анги хүртжээ.

	Бусад улсад: Итали, Герман Австрид ажилчид чухамдаа, буржуй нарыг засгийн эрхийг олж авахад нь тусалчихжээ. Гэтэл, ямар ч улсад буржуйн ноёрхол үндэсний тусгаар тогтнолгүйгээр бүтэхгүй хэрэг. Тийм дээрээс 1848 оны хувьсгал, тэр үе хүртэл ийм байгаа үгүй улс: Итали, Герман, Унгарыг нэгдэж, өөртөө засах засагтай болоход нь хүргэх ёстой байжээ. Одоо Польшийн ээлж болж байна.

	Тийнхүү, 1848 оны хувьсгал хэдийгээр нийгэм журамт хувьсгал биш боловч, түүний замыг засаж, суурийг бэлтгэжээ.

	Улс бүхэнд том үйлдвэрийг хөгжүүлж өгсөн буржуйлэг байгуулал мөн түүний зэрэгцээгээр газар сайгүй сүүлийн дөчин таван жилд олон тоот, нэгдсэн хүчирхэг, пролетари нарыг бий болгож, тунхгийн үгийг хэрэглэвэл, ясаа бариулах хүнээ бий болгожээ. Улс үндэстэн бүр нь тус тустаа нэгдэн, өөртөө засах засгийг явуулахгүйгээр пролетарийн интернационал нэгдэл, нийтийн зорилгыг биелүүлэхээр эдгээр улс үндэстний учрыг мэдсэн тайван талбиунаар харилцан туслалцан ажиллах нь бүтэхгүй хэрэг байжээ.

	1848 он хүртэл байсан улс төрийн нөхцөл байдал дундуур Унгар, Герман, Польш, Орос ажилчны ямар нэгэн нийтийн интернационал үйлдэл болж болох эсэхийг бодоод үзнэ үү!

	Тийнхүү 1848 оны тулалдаан хоосоор болсонгүй.

	Тэр хувьсгалт үеэс хойш бидний үе хүртэл өнгөрсөн дөчин таван жил ч хоосон өнгөрсөнгүй. Түүний үр нь, одоо л боловсорч эхэлж байгаа учир, миний хүсэх нь, энэ тунхаг анх гарахдаа дэлхий дахины хувьсгалын зөн болсон шиг, энэ Итали орчуулга гарахдаа, бас Италийн пролетарийн ялахын сайн зөн болоосой.

	Тунхаг бол өнгөрсөн цагтаа капитализм хувьсгалт роль гүйцэтгэснийг үнэн шударгаар хүлээн үзнэ. Итали бол, анхдугаар капиталист улс үндэстэн байжээ.

	Феодалын дундад эртний үеийн сүүл, орчин үеийн капиталист эриний эх нь нэгэн лут мундаг дүрээр тэмдэглэгджээ. Тэр нь Итали хүн Данте дундад эртний үеийн сүүлчийн яруу найрагч бөгөөд шинэ цагийн анхдугаар яруу найрагч билээ. Одоо 1300 оных шиг түүхийн шинэ эрин гарч байна. Энэ шинэ пролетари нарын эриний мэндэлсэн цагийг тэмдэглэхэд шинэ Дантеэг Итали бидэнд заяах бол уу?

	 

	Ф. Энгельс

	«Эвхамт намын тунхаг»-ийн анхдугаар хэвлэлийн хавтас.


ЭВ ХАМТ НАМЫН ТУНХАГ



	




	Хий үзэгдэл Европоор тэнэж явна. Коммунизмын хий үзэгдэл. Тэр хий үзэгдлийг үлдэн хөөх ариун авд Папа хийгээд цагаан хаан, Меттерних хийгээд Гизо, Францын радикал хийгээд Германы цагдаа нар, хуучин Европын бүх хүчин нэгджээ.

	Засгийн эрхийг барьж байгаа эсэргүүцэл этгээддээ коммунист гэж хэлүүлээгүй оппозиц нам байна уу? Реакционер эсэргүүцэл этгээд, урагш илүү давшсан үзэлт оппозицыхны өөдөөс хариу тавин, коммунизмаар өө сөлтөс болгодоггүй тийм оппозиц нам байна уу?

	Энэ баримтаас хоёр зүйл гарна.

	Бүх Европын засаг төр, коммунизмыг нэгэн хүчин боллоо гэж үзэж байна.

	Коммунистууд, өөрийн үзэл, зорилго эрмэлзлийг дэлхий дахинаа илэрхийлээд, коммунизмын хий үзэгдэл гэдэг цуу үгний өөдөөс эсэргүүцүүлэн, намынхаа Тунхгийг тавих цаг нь аль хэдийн болжээ.

	Энэ учир, олон үндэстний коммунистууд Лондонд цуглаад, дор өгүүлэх Тунхгийг зохиосон нь, Англи, Франц, Герман, Итали, Фламанд, Дани хэлээр нийтлэгдэв.

	 


I 
Буржуй, пролетари6 хоёр

	Одоо хүртэл байсан бүх нийгэмлэгийн түүх7 Ангийн тэмцлийн түүх байжээ.

	Дархан боол хоёр, патриц плебей хоёр, эзэн ноён, албат хамжлага хоёр, гилдийн мастер8, хүчний хүн хоёр, товчилбол, дарлагч дарлуулагч хоёр үргэлжид харилцан харш байж, бүх нийгэмлэгийг хувьсгалт ёсоор өөрчлөн байгуулах буюу тэмцэгч ангиудын цугаар сөнөхөөр хэзээд төгсөж байсан заримдаа далд заримдаа ил, үргэлждийн тэмцэлтэй байдаг байжээ. Өмнөх түүхийн үест үзвэл, газар сайгүй нийгэмлэг нь элдэв байдалтанд хуваагдан, нийгэмлэгийн байдал олон янзын эрэмбэ шат болсон байдаг байна. Эртний Ромд патриц, морьтон, плебей, боол гарна. Дундад эртний үед феодал ноёд, хараат, гилдийн мастер, хүчний хүн, дагалдан сурагч, хамжлага байсны дээр, эдгээр анги тутамд нь бас тусгай шат хуваарь байсан байна.

	Феодалын нийгэмлэгийн сөнөхөд нь гарч ирсэн шинэ цагийн буржуйлэг нийгэмлэг бол, ангийн зөрчлийг огт үгүй хийсэнгүй. Гагцхүү хуучны оронд нь шинэ анги, дарлахын шинэ бололцоо, тэмцлийн шинэ хэлбэрийг гаргажээ.

	Манай үе, буржуйлэгийн үе бол, ангийн зөрчлийг цомтгосон учир, нийгэмлэг, улам улмаар хоёр том харш лагерь, харилцан эсэргүүцэн зогсож байгаа хоёр том анги болон хагарч байгаагаараа ялгагдана. 

	Дундад эртний үеийн хамжлагаас анхны хотын хорооны харчуул бий болж, тэрхүү хорооны харчуулаас буржуй нарын анхны бүрэлдэхүүн тогтсон билээ.

	Америкийг олж, Африкийг тойрон хөлөг онгоцоор явсан нь, өөдөлж байгаа буржуй нарт шинэ газрыг нээжээ. Зүүн Энэтхэг, Хятадын худалдааны зах зээл олдож, Америкийг колоничлон, колонитой арилжаа хийж, арилжих аргыг нэмэгдүүлэн, ер нь бараа үлэмж болсон нь худалдаа, усан зам, үйлдвэрт урьд үзэгдээгүй их түлхэц өгөөд, задран сөнөж байсан феодал нийгэмлэгт хувьсгалт бүрэлдэхүүнийг мөн түүгээр түргэн хөгжүүлжээ.

	Үйлдвэрийн бүтээгдэхүүнийг хаалттай гилди дангаар эрхэлж байсан феодалын үйлдвэрийн систем, шинэ зах зээлийн нэмэгдсээр байгаа эрэлтийг хангаж чадахгүй болж түүний орыг Мануфактурын систем эзлэв. Гилдийн мастерууд, Мануфактурын үйлдвэрлэгч дундад ангид түрэгдэж, элдэв корпорац нэгдэлд гилди хоорондоо ажлыг хувааж байсан нь дан ганц үйлтгэлийн газар дотор ажлыг хуваах болсноор үгүй болов.

	Гэтэл, зах зээл нэмэгдэн өргөжсөөр, хэрэгцээ нэмэгдсээр ирэв. Мануфактур ч хангаж хүчин хүрэхгүй болов. Тэгэхэд уур, машин хоёр, үйлдвэрт хувьсгалыг хийв. Мануфактурын орыг шинэ цагийн лут их үйлдвэр эзэлж, үйлдвэрийн дундад ангийн орыг үйлдвэрийн сая саяын хөрөнгөтөн, үйлдвэрийн бүхэл бүхэл их армийг удирдагч шинэ цагийн буржуй нар эзлэв.

	Шинэ цагийн том үйлдвэр бол, Америкийг олсноор замыг нь зассан дэлхий дахины зах зээлийг тогтоон байгуулав.

	Тэр зах зээл бол, худалдаа, усан зам, хуурай зам харилцааг ихэд хөгжүүлэв. Тэр хөгжил үйлдвэрийг дэлгэрэхэд хариу нөлөө үзүүлж, үйлдвэр, худалдаа, усан зам, төмөр зам дэлгэрэхийн хэрээр буржуй нар хөгжиж, капиталаа өсгөн нэмэгдүүлж, дундад эртний үеэс үлдэж ирсэн бүх ангийг хойш нь түрэлхлэв.

	Хянавал, тийнхүү шинэ цагийн буржуй нар, үйлдвэрлэн бүтээх арилжихын арга байдал дараалан хувирсаар ирсэн урт удаан хөгжлийн үр бүтээл нь өөрөө мөн ажээ.

	Буржуй нарын энэ хөгжлийн шат тутамд нь тэр ангийн тухай тухайн улс төрийн амжилт ахиц дагалдсаар иржээ. Феодал ноёдын ноёрхож байхад дарлагдсан анги байгаад, коммуны9 үед зэвсэглэсэн бөгөөд өөртөө засах холбоос байж, энд (Итали, Герман дахитай адил) биеэ даасан бүгд найрамдах улс, тэнд (Франц дахитай адил) xaант засгийн үед албан татвар хураалгагч гуравдугаар байдалтан болж, мануфактурын үед, хагас феодал буюу ганцаараа эзэрхэх хаант засгийн тайж ноёдын эсрэг тэнцүүлэх этгээд, ер ганцаараа эзэрхэх том хаант засгийн гол суурь нь болж байсан буржуй нар, шинэ цагийн үйлдвэр дэлхий дахины зах зээл тогтож ирмэгц эцэстээ төлөөлөгчдийн засагт шинэ цагийн улсад улс төрийн онц ноёрхол эрхшээлийг олжээ. Одоо цагийн төрийн засаг гэгч гагцхүү бүх буржуй ангийн ерөнхий хэргийг эрхлэх газар ажээ.

	Буржуй нар, түүхийн дотор маш хувьсгалч үүргийг гүйцэтгэсэн байна.

	Буржуй нар эрхийг олсон газар бүхэндээ хамаг феодал, эцгийн засагт ёсны идиллик харилцааг эвдэлжээ. Хүнийг «язгуурын эзэн»-тэй нь холбож байсан феодалын элдэв эрээн хэлхээг хайргүй тасалж, хүний хоорондын хэлхээ журамд гагцхүү хувийн ашиг завшил, нөнжиггүй «бэлэн мөнгөөр тооцох» хэлхээг үлдээжээ. Хар амиа хаацайлан данс бодох тооцооны мөс шиг хүйтэн усанд сүслэн хичээнгүйлэх эрхэмсэг ариун зориг бадрахын хийгээд өтөл харчуулын гунин өрөвдөхүйн сэтгэлийг живүүлжээ. Хүний биеийн эрхмийг арилжих өлтөг болгож, тоо томшгүй олон бөгөөд, жуух бичгээр баталсан, тухайлан олгосон эрх чөлөөний оронд гагцхүү, ичих нүүргүй худалдах эрх чөлөөг залгамжилжээ. Ганц 

	үгээр хэлбэл, шашин шүтлэг, улс төрийн чимэглэлээр сэтгэлийг зассан мөлжлөгийг ил ичгүүргүй шууд, хатуу харгисаар мөлжих ёсоор халжээ.

	Буржуй нар түүний өмнө хүндэтгэн үзэж, сүслэн биширч байсан аливаа ажил үйлтгэлийг ариун эрхэмсгийн шинжгүй болгожээ. Эмч, заргач, лам, яруу найрагч, шинжлэх ухааны хүнийг өөрийн хөлсний ажилчин болгожээ.

	Буржуй нар, гэр өрхийн хэлхээ журмыг сэтгэл уярам байдалгүй болгож, дан ганц мөнгөний харилцааны явдал болгожээ.

	Буржуй нар болбоос харгисуудын бахархаж байсан дундад эртний үеийн хар хүчээр далайлгах явдал бол, туйлын номой болхи залхууд зохих нэмэлтээ олж байсан байна гэгчийг нээн олжээ.

	Буржуй нар, хүний ажиллагаа үйлтгэл юуг бүтээн чадах чадалтайг анх удаа үзүүлж, Египетийн пирамид, Ромын усны татаал, Готуудын цогчин дуганаас илүү урлагийн гайхамшигт зүйлсийг бий болгоод, улс нүүн аялах аян, загалмайтны аян дайнаас давуу аян дайныг удирдаж байсан билээ.

	Буржуй нар, бүтээн үйлдвэрлэх зэвсгийг үргэлж хувьсган, мөн түүгээрээ бүтээн үйлдвэрлэх харилцааг хувьсган, түүний улмаас хамаг нийгэмлэгийн харилцааг хувьсгалжуулалгүй ч байж үл чадна. Харин, бүтээн үйлдвэрлэх хуучин аргыг хэвээр байлгах нь, бүх хуучин аж үйлдвэрийн ангийн аж байхын анхдугаар нөхцөл байжээ. Бүтээн үйлдвэрлэх явдалд үргэлж хувиралт гаргаж, бүх нийгэмлэгийн харилцаа үргэлжид донслон хөдөлж, үүрд бат найдваргүй бөгөөд хөдөлгөөнтэй байдаг нь, буржуйн цаг үеийг урьдах бүх цаг үеэс ялгамжаатай болгожээ. Аливаа живрэн царцсан харилцаа, үе улиран дагалдаж ёс болсон бүх сэтгэмж саналга эвдэрч, дахин бий болсон нь үхширэн тогтохоос өмнө хуучирдаг болов. Аливаа байнга тогтонги нь хийдэн ширгэж, аливаа ариун нь бузардсаар, хүн эцэстээ өөрийн аж төрөх жинхэнэ байдал, өөр зуураа харилцах зүйг эргэцүүлэн бодохын чухалд хүрчээ.

	Бүтээсэн зүйлийг үргэлж улам ихээр гүйлгэн борлуулах хэрэгцээ нь буржуй нарыг дэлхийн бөмбөрцгийг хэсүүлэн хөөж байгаагийн учир, газар сайгүй нэвтрэн орж, хааяагүй орогнож, газар бүр хэлхээтэй болох ёстой болжээ.

	Буржуй нар, дэлхийн худалдааны зээлийг ашигласнаар, улс бүхний бүтээн үйлдвэрлэх, эдлэн хэрэглэхийг ертөнц нийтийн чанартай болгожээ. Харгис үзэлтнийг ихэд гашуудуулан, аж үйлдвэрийн хөл дороос, түүний тогтнож байсан үндэсний суурийг суга татан авчээ. Аж үйлдвэрийн хамгийн хуучны, үндэсний салбарын устах нь устаж, бас өдөр тутам устсаар ажээ. Оронд нь аж үйлдвэрийн шинэ салбар түрэн орж, тэдгээрийг бий болгох нь бүх боловсон улсын амьдрахын асуудал болоод, тэр аж үйлдвэрийн салбар нь орон нутгийн түүхий эдийн төдийхнийг боловсруулснаар үл зогсон, дэлхийн бөмбөрцгийн хамгийн алсалсан газраас ирэх түүхий эдийг боловсруулж, тухайн улсын дотор хэрэглэхээр барахгүй, дэлхийн газар бүхэнд хэрэглэх зүйлийг боловсруулах аж үйлдвэрийн салбар ажээ. Үүнээ дотоодын бүтээгдэхүүнээр урьд хэрэгцээг хангаж байсан бол, шинэ хэрэгцээ оронд нь гарч ирээд, түүнийг хангахад туйлын алсалсан уур амьсгал, газар орны эд бүтээгдэхүүн хэрэгтэй болж ирлээ. Урьд, орон нутаг, үндэсний талаар биедээ хангалттай битүү түгжүү байсны оронд, тал тал тийшээ хэлхээтэй болж, улс үндэстэн эдийн хийгээд оюун ухааны бүтээн үйлдэх талаар бие биетэйгээ зүйл зүйлийн холбогдолтой болж ирэв. Нэгэн улс үндэстний оюуны үйлийн бүтээл нь нийтийн хүртээмж болж ирэв. Үндэсний ганц талыг баримтлах явцуу хэмжээтэй байдал нь, улам улмаар болохгүй болж, үндэсний хийгээд орон нутгийн маш олон утга зохиолоос ганц дэлхий дахины утга зохиол бий болж байна.

	Буржуй нар, бүтээн үйлдвэрлэх бүх зэвсгийг хурднаа боловсруулж, зам харилцааг хязгааргүй хялбар дөхөм болгосноор, хамгийн бүдүүлэг улс үндэстнийг ч цөмийг хамран, боловсролд татан оруулж байна. Буржуй нарын барааны хямд үнэ бол, боомт хаалт болсон бүх хэрмийг эвдлэх хүнд их буу нь болж, гадаадын хүнийг үхширтэл үзэн ядах бүдүүлэг аймгийн хүмүүсийн сэтгэлийг давж байна. Буржуй нар, сөнөн мөхөх аюулаар далайлган, улс үндэстэн бүгдэд буржуй нарын бүтээн үйлдвэрлэх аргыг хэрэглүүлж, тэднийг иргэний боловсрол хэмээхийг бий болгох буюу буржуй болоход хүрүүлж байна. Ганц үгээр хэлбэл, дэлхий ертөнцийг өөрийн дүрээр үлгэрлэн бүтээж байна.

	Буржуй нар, хөдөө гацаа дахиныг хотод захируулан ноёлуулжээ. Их хотыг босгон байгуулцгааж, хотын хүн амыг хөдөө гацааныхтай зэрэгцүүлбэл үлэмжид өсгөөд, хүн амын олонхыг хөдөө аж амьдрах үхээнц болхи байдлаас ангижруулжээ. Тэгээд, хөдөө гацаа дахиныг хотын эрхшээлд оруулсантай адил, бүдүүлэг мөн заримдаг бүдүүлэг улсыг иргэний боловсролтой улсын эрхшээлд оруулан, тариачин улс түмнийг буржуй улсын эрхшээлд оруулан, дорно дахиныг өрнө дахины эрхшээлд оруулжээ.

	Буржуй нар, бүтээн үйлдвэрлэх арга хэрэгсэл, хүн ам, өмч бутархай байгааг улам улам зогсоож, хүн амыг хуралдуулан нягтруулж, бүтээн үйлдвэрлэх арга хэрэгслийг төвлүүлж, өмчийг цөөн хүний гарт голлуулав. Үүний зайлшгүй үр дүнгээр улс төрийн төвлөн захирах ёс гарч ирэв. Бие биеэ даасан, хоорондоо тун бага холбоотой, янз бүрийн хүсэл байдал, тус тусын хууль, засаг захиргаа, гааль цүүвэнтэй муж, цөм нэгэн улс үндэстэн болж нийлээд, нэг засагтай, нэг хууль дүрэмтэй, үндэсний ангийн нэг ашиг сонирхолтой, гаалийн нэг хилтэй болсон байлаа.

	Буржуй нар, нэгэн зуун жил хүрэхгүй ангийнхаа ноёллын дотор өмнөх олон үеийн нийлээд бүтээн байгуулснаас илүү олон, давуу их бүтээн үйлдвэрлэх хүчнийг бий болгожээ. Байгалийн хүчнийг эрхэндээ оруулах, машиныг хэрэглэх, аж үйлдвэр, тариаланд химийн ухааныг хэрэглэх, галт онгоц, төмөр зам, цахилгаан мэдээ хэрэглэх, дэлхийн бүтэн бүтэн тивийг тариалангийн газар болгох, мөрөн голыг онгоц явах болгох, газраас гаргаж авсан юм шиг олон өрх ам бий болгох ийм бүтээн үйлдвэрлэх хүчин, нийгэмлэг хөдөлмөрийн дотор оршиж байсан юм байна гэж урьдах зуун жилийн алины нь санаанд орж байсан бэ?

	Буржуй нарын бүтэхийн үндэс суурь нь болсон бүтээн үйлдвэрлэх, мөн арилжих арга хэрэгсэл нь феодал нийгэмлэгт бий болсныг бид үзлээ. Эдгээр бүтээн үйлдвэрлэх, арилжих арга хэрэгслийн хөгжлийн тухайн нэгэн шатанд, феодал нийгэмлэгийн бүтээн үйлдвэрлэх, арилжих нөхцөл байдал, тариалан үйлдвэрийн феодал зохион байгуулалт, ганц үгээр хэлбэл, феодалын өмчийн харилцаа нь, давуу хөгжсөн бүтээн үйлдвэрлэх хүчинд тохирохгүй болоод, аж үйлдвэрт дөхөмтэй болгохын оронд саад тотгор болж, олон зүйлийн гинж тушаа болж ирсэн байжээ. Тэгээд, түүнийг эвдэх хэрэгтэй болж ирээд, эвдүүлсэн байжээ.

	Түүний орыг, өөртөө зохицсон, нийгэмлэг улс төрийн байгуулалтай, буржуйлэгийн эдийн засаг, улс төрийн ноёрхолтой чөлөөт өрсөлдөөн эзэлжээ.

	Манай нүдний өмнө мөн иймэрхүү хөдөлгөөн болж байна. Буржуй нарын бүтээн үйлдвэрлэх харилцаа, арилжих нөхцөл байдал, буржуй нарын өмчийн харилцаа, мөн ийм агуу их чадалтай бүтээн үйлдвэрлэх, арилжих арга хэрэгслийг бий болгосон буржуй нийгэмлэг бол, тарни урьж, хүн бусын хүчнийг дуудан ирүүлээд, захиран ноёрхож чадахгүй болсон тарнич шиг болжээ. Хэдэн арван жилийн турш аж үйлдвэр, худалдааны түүхийг үзвэл, шинэ цагийн бүтээн үйлдвэрлэх хүчин нь буржуй нарын аж байх, ноёрхохын нөхцөл болсон шинэ цагийн бүтээн үйлдвэрлэх харилцаа, өмчийн харилцааны эсрэг харгацан тэмцсэний түүх ажээ. Үүнд үе үе буцан хөдөлж, бүх буржуй нийгэмлэгийн тогтнон ахуйг улам улам аюултай ширүүн асуудалтай болгодог худалдааны кризисийг10 заан дурдвал болно. Худалдааны кризисийн үеэр урьд бэлтгэн боловсруулсан үйлдэхүүний ихэнхийг байтугай, нэгэнт бий болгосон бүтээн үйлдвэрлэх хүчний ихэнхийг тогтмол устгадаг байна. Кризисийн үеэр бүх урьдах үед хүний санаанд оршгүй, болж байшгүй зүйл гэж санагдам, нэг ёсны нийгэмлэгийн хижиг өвчин гардаг нь хэтэрхийгээр үйлдвэрлэхийн хижиг өвчин гарна. Нийгэмлэг нь агшин зуур гэдрэгээ бүдүүлгийн үед ухран хаягдсан мэт болж, өлсгөлөн турхан, нийтийн дайн дажин болж, нийгэмлэгийн амьдрах хамаг аргыг тасалсан мэт болж, аж үйлдвэр, худалдаа устсан мэт үзэгддэг нь юуны учир билээ гэвэл, нийгэмлэгт иргэний боловсрол хэтэрч, бүтээсэн үйлдэхүүн хэтэрч, үйлдвэр хэтэрч, худалдаа хэтэрсэн дээрээс тийм болдог байна. Нийгэмлэгийн мэдэлд байгаа бүтээн үйлдвэрлэх хүчин нь, буржуй нарын боловсрол ба буржуй нарын өмчийн харилцааг хөгжүүлэхээ байгаад, харин ч тэр харьцаанаас хэт давуу чадалтай болж ирээд, тэр харьцаанд саатах болсон үүнд бүтээн үйлдвэрлэх хүчин, тэр саадыг давмагц, бүх буржуй нийгэмлэгийг замбараагүй болгон, буржуйн өмчийн оршин ахуу ёсонд аюул учруулна. Буржуйн харилцаа, бүтээсэн баялгаа багтааж чадахгүй хэтэрхий явцуу болж ирэв. Буржуй нар, кризисийг хэрхэн давдаг байна гэвэл, нэгтэйгээр, арга буюу, өчнөөн төчнөөн үйлдвэрлэх хүчнийг устгаж, нөгөөтээгүүр худалдааны шинэ зах зээлийг булаан олохын сацуугаар хуучин худалдааны зах зээлийг улам буурьтайгаар ашиглана. Тэгэхдээ хэрхэж байна гэвэл, буржуй нар, улам ч зүйл зүйлийг хамарсан, бүр ч сүйрүүлэх хүчтэй кризисийг бэлтгэж, түүнийг сэргийлэх аргыг багасгаж байгаа хэрэг.

	Феодализмыг унагасан, буржуй нарын зэвсэг нь одоо буржуй нарын өөрсдийн эсрэг хандаж байна.

	Буржуй нар бас, өөрийгөө хорлох үхлийн зэвсгийг дархлан боловсруулснаар үл барам, тэр зэвсгийг нь барин байлдах хүн, шинэ цагийн ажилчин пролетари нарыг төрүүлжээ.

	Буржуй нар буюу, өөрөөр хэлбэл капиталын хөгжиж байгаа хэмжээгээр пролетари нар хөгжиж байна. Тэр бол ажлыг олж байвал сая амьдарч чадах шинэ цагийн ажилчны анги бөгөөд, ажил нь гагцхүү тэдний хөдөлмөр, капиталыг өсгөн арвижуулж байвал сая олддог байна. Биеэ нэг нэгээр худалдахад хүрсэн эдгээр ажилчин бол, худалдааны аливаа нэгэн юмны адил бараа мөний тулд, өрсөлдөөний ямарваа нэгэн санамсаргүй тохиол, худалдааны зээлийн ямарваа нэгэн холбирол нэгэн адил тохиолддог байна.

	Пролетарийн хөдөлмөр нь, машин дэлгэрч, хөдөлмөр хуваарьтай болсон учраас биеэ даасан шинж чанарыг алдахын хамт, ажилчны дурыг татахаа огт больжээ. Ажилчин бол, машины жирийн нэгэн хавсралт болоод, сурахад хамгийн амархан, хамгийн хялбар, нэг л янзын тогтмол арга барилаас өөр зүйлийн шаардлагыг ажилчнаас шаардахгүй болов. Ажилчинд зарцуулах сүйтгэл нь, энэ учраас гагцхүү түүний амь зуух, үр хүүхэд залгуулж, амьжрах хэрэглэл нийлүүлэхийн төдийхөн болжээ. Гэтэл, ямар нэгэн барааны үнэ, үүнд мөн хөдөлмөрийн11 үнэ нь, түүнийг бүтээн үйлдвэрлэсний зардалтай хэмжээ адил болно. Тийм дээрээс, хөдөлмөр нь дурыг татахгүй болох тутам ажлын хөлс нь мөн хэмжээгээр хорогдоно. Түүгээр ч үл барам, машин хэрэглэх, хөдөлмөрийг хуваарьтай болгох нь нэмэгдэх тутам, мөнхүү хэрээр хөдөлмөрийн хэмжээ нэмэгдэнэ. Энэ бол, ажлын цагийн хэмжээ нэмэгдсэнээс буюу эсхүл тухайн цагийн хэмжээний дотор орох ажил хөдөлмөр нэмэгдэх, машины эргэлт гүйдэл хурдсах зэргээс болно. 

	Шинэ цагийн аж үйлдвэр бол эцгийн эрхт ёсны мастерын бяцхан үйлтгэлийн газрыг аж үйлдвэрийн капиталтны том фабрик болгожээ. Фабрикт бөөгнөрсөн олон ажилчныг цэргийн ёсоор зохион байгуулж, аж үйлдвэрийн армийн жагсаалын цэрэг шиг, эрэмбэ дараалсан түрүүч, офицеруудын хяналтын дор захируулжээ. Тэдгээр ажилчин бол, буржуй анги ба буржуй улсын боол болсноор барахгүй, өдөр тутам, цаг тутам машин, хянагч хоёрт боолчлогдохын дээрээс бас фабрикийн эзэн буржуйд нь дарлагдаж байна. Ингэж эзэрхийлдэг нь, ашиг хонжлыг зорилго болгосноо улам илэрхий зарлах бүр, улам бүр өчүүхэн дорд чанартай, улам бүр үзэн ядалтай болж, хүний сэтгэлийг улам ихээр хорсгоно.

	Гарын ажил нь хүч арга улам багаар хэрэглэх болж, өөрөөр хэлбэл шинэ цагийн аж үйлдвэр улам хөгжих тутам, эрэгтэйчүүдийн хөдөлмөр нь хүүхэд, эмэгтэйчүүдийн хөдөлмөрт улам улмаар түрэгдэн зайлна. Ажилчин ангийн тухайд эрэгтэй эмэгтэй насны ялгамжаа нь нийгэмлэгийн ямар ч ач холбогдолгүй болж ирнэ, Үүнд гагцхүү нас, эрэгтэй эмэгтэйн байдлаас болж, янз бүрийн зардал хэрэглэх хөдөлмөрийн зэвсэг буй ажээ.

	Фабрикийн эзэн хүн, ажилчныг мөлжиж дуусгаад ажлын цалин хөлсийг бэлэн мөнгөөр тавин олгомогц, буржуйлэгийн нөгөө хэсэг нь болсон, орон сууцын эзэн, дэлгүүрийн эзэн, мөнгө хүүлэгч нарын зэрэг этгээд, тэр ажилчныг дайран ордог ажээ.

	Дундад ангийн доод давхарга — жижиг үйлдвэрлэгч, худалдаачин, рантье нар, гар урчууд, тариачин эдгээр ангийнхны зарим нь, бяцхан бэл хөрөнгөөр ер том аж үйлдвэрийг хөдөлгөхөд хүрэлцэхгүй болоод, том капиталтантай өрсөлдөн тэсэж чадахгүй болж, мөн зарим нь бүтээн үйлдвэрлэх шинэ арга гарч байгаа дээрээс техник дадлага чадвар нь үнэ багатай болж байгаагийн улмаас пролетарийн жагсаалд орцгоож, хүн ардын бүх ангиас пролетари нар ийнхүү дайчлагдаж бүрэлдэх ажээ.

	Пролетари нар, хөгжлийн янз бүрийн шатыг өнгөрч байна. Буржуйг тэмцсэн түүний тэмцэл нь, түүний бий болохын хамт эхэлнэ.

	Анхандаа ганц нэгэн ажилчин тэмцэл хийсээр, нэгэн фабрикийн ажилчин тэмцэл хийж, дараагаар нэгэн газрын нэгэн зүйлийн хөдөлмөрийн ажилчин, тэднийг шууд мөлжин ашиглагч нэгэн буржуйг эсэргүүцэн тэмцэнэ. Тэдгээр ажилчин, дан ганц буржуйн ёсны бүтээн үйлдвэрлэх харилцааны эсрэг тэмцэх биш, мөнхүү бүтээн үйлдвэрлэх зэвсгийн эсрэг ч тэмцэн, гадаадын өрсөлдөн буй барааг устган, машиныг эвдэцгээн, фабрикийг шатаан, дунд эртний үеийн ажилчны, үгүй болж өнгөрсөн байдлыг дахин хүчээр сэргээн босгохыг оролддог байлаа.

	Ажилчин, энэ шат дээр, улс даяарт сарнин тарсан бөгөөд өрсөлдөөнд бутарсан олны байдалтай байдаг байна. Ажилчин олноор хуран цугласан нь, тэдний өөрсдийн нэгдсэний ач үр биш, гагцхүү өөрийн улс төрийн зорилгыг биелүүлэхийн учир, бүх пролетарийг хөдөлгөх ёстой бөгөөд, тэр тухайн үед хөдөлгөж чадаж байгаа буржуй нэгдсэнээс болж байгаа хэрэг. Тийм учраас, пролетари нар, энэ шат дээр, өөрсдийн дайсантай хараахан тэмцэхгүй, харин өөрсдийн дайсны дайсан байгаа, хэмжээгүй эрхт хаант ёсны үлдэгдэл, газар өмчийн эзэд, үйлдвэрийн бүх буржуй, жижиг буржуй нартай тэмцэнэ. Тийнхүү, бүх түүхийн хөдөлгөөн нь, буржуйн гарт голлоод ийм байдалд байгуулсан ялалт бүхэн, даруй буржуй нарын ялалт болно.

	Гэтэл, аж үйлдвэрийн хөгжих тутам, пролетари нар тооны талаар өсөхөөр үл барам, үй олноор нэгэн дор хуралдан бөөгнөрч, хүчин нь нэмэгдэн ирэх тутам, чадлаа мэдэх болж ирнэ. Машин хэрэглэх нь хөдөлмөрийн байдлын ялгамжааг улам улам үгүй болгож, бараг газар сайгүй ажлын хөлсийг нэгэн адил доод бага хэмжээнд хүргэх тусам, пролетари нарын ашиг хүсэл, амьдрах байдал, улам улмаар адил болж ирнэ. Буржуй нар, өөр зуураа улмаар өрсөлдөцгөөн, түүнээс болж худалдааны кризис гарах нь, ажилчны хөлсийг улам тогтворгүй болгож, машиныг үргэлжлэн боловсруулах нь улам түргэсэх тусам, пролетари нарын амьдрах байдал бүр ч батгүй болж, ганц нэгэн ажилчин, ганц нэгэн буржуйтэй эвдрэлдэн тулалдах нь улмаар хоёр ангийн тулалдах чанар шинжтэй болж ирнэ. Ажилчин, буржуйг эсэргүүцэн хамт тэмцэхийн учир эвсэл байлуулж эхэлнэ. Ажлын хөлсийг хамгаалахын учир нэгдэцгээнэ. Ямарваа нэгэн харгацан тэмцэх явдал гаруужин гэж амиа хаацайлах гэж удтал байх эвлэлийг ч байгуулцгаана. Зарим газар тэмцэл нь илт бослого болж ирнэ.

	Ажилчин, үе үе ялах ч бий. Тэгэвч тэр ялалт нь ирээтэй очоотой бий. Тэдний тэмцлийн жинхэнэ үр дүн гэвэл чухам тэрхүү шууд амжилт олсон нь бус, харин улам улам түгээмэл болж байгаа ажилчны нэгдэл нь болно. Түүнд том аж үйлдвэрийн байгуулан, буй олон газрын ажилчны хооронд хэлхээг бий болгон, улам улам арвижин өсөж байгаа зам харилцаа их л тус дөхмийг үзүүлнэ. Тэрхүү хэлхээ бол, орон нутгийн чанартай агаад, уг чанартаа энэ бүх нэгэн төрлийн тэмцлийг үндэсний, ангийн тэмцэл болгон төвлөхөд хэрэгтэй ажээ. Гэтэл аливаа ангийн тэмцэл гэгч даруй, улс төрийн тэмцэл мөн. Иймд, хөдөө замын төдийхнийг хэрэглэж байсан дундад эртний үеийн хотынхон, нэгдэхдээ хэдэн зуун жил хэрэглэх ахул, шинэ цагийн пролетари нар, төмөр замын ачаар цөөн хэдэн жилийн дотор нэгдэж чаддаг болов.

	Пролетари нар, тийнхүү анги болж байгуулагдан, түүгээрээ улс төрийн нам байгуулагдах нь ажилчны өөрсөд дундаа өрсөлддөгөөр минут тутам дахин эвдэрч байдаг байна. Тэгэвч, дахин улам хүчтэй, бат аугаа чадалтайгаар үргэлжид бий болж байдаг байна. Мөн, буржуй нарын дунд хагарал гарахыг ашиглан ажилчны зарим хүсэл сонирхлыг хууль ёсоор зөвшөөрүүлэн хүлээлгэдэг байна. Жишээлбэл: Англид, арван цаг ажил хийх тухайн хууль мэт.

	Ер нь, хуучин нийгэмлэгийн дотор мөргөлдөөн гарах нь, их төлөв пролетари нарын хөгжих явцыг дөхөм болгодог байна. Буржуй нар, үргэлжийн тэмцэл хийж байдаг нь анх язгууртныг эсэргүүцэн, дараагаар аж үйлдвэрийн хөгжилтэй ашиг сонирхол нь зөрүү болсон буржуй нарын өөрсдийн хэсгийг эсэргүүцэн, мөн гадаад бүх олон улсын буржуй нарыг үргэлжид эсэргүүцэн тэмцэнэ. Эдгээр тулалдаанд буржуй нар, пролетарийг шүтэн уриалахад хүрч, түүний тусламжийг эгээрэн, тийнхүү улс төрийн хөдөлгөөнд оролцуулна. Энэ учраас буржуй нар өөрсдөө, пролетари нарт улс төр, ерөнхий гэгээрлийн өөрийн элемент зүйлийг нийлүүлж өгнө. Өөрөөр хэлбэл, буржуй нар, пролетарт буржуйг эсэргүүцэх зэвсгийг нийлүүлж өгнө.

	Цаашилбал, аж үйлдвэр хөгжихдөө, ноёлогч ангийн бүхэл бүхэл давхаргыг пролетари болгодог буюу адаглавал тэдгээрийн аж төрөх байдлыг аюулд учруулдгийг бид үзсэн билээ. Тэд бас л пролетари нарт гэгээрэл боловсролын үлэмжхэн зүйлийг нийлүүлнэ.

	Эцэстээ, ангийн тэмцлийг нэгэн тийш болгох цагийг ойртох үес, ноёлох ангийн дотор, мөн бүхий л хуучин нийгэмлэгийн дотор задрах явц нэн хүчтэй ширүүн болж ирдэг учир, ноёлогч ангийн нэгэн багахан хэсэг нь, ангиа цааргалан тэвчээд, хувьсгалт ангид, ирээдүйг гартаа барих ангид хамжин нийлнэ. Учир иймээс, урьд тайж нарын нэгэн хэсэг нь буржуйн талд орж байсны нэгэн адил, одоо ч буржуй нарын нэгэн хэсэг нь пролетари нарт хамжин орж байна. Тухайлбал, түүхэн хөдөлгөөний бүх явцыг онолын талаар ухварлан чадах хэмжээнд хүрсэн үзэл сурталтан буржуй нар тэгнэ.

	Буржуй нарыг одоо эсэргүүцэн буй бүх ангиас гагцхүү пролетари нар жинхэнэ хувьсгалт анги болой. Бусад анги бууран уруудаж, том аж үйлдвэр хөгжихийн хамт сөнөн устана. Харин пролетари нар, даруй түүний бий болгосон бүтээц мөн.

	Дундад ангийнхан: жижиг үйлдвэрлэгч, наймаачин, гарын урчууд, тариачин, тэд цөм дундад ангийн нэгэн хэсгийн хувиар өөрийн аж төрөн оршихыг аврах гэж буржуй нартай тэмцэнэ. Тийнхүү тэд хувьсгалч бус, хуучныг хадгалах чанартай ажээ. Тэр ч байтугай, харгис байна. Учир нь, түүхийн хүрдийг гэдрэг нь эргүүлэхийг хүсэн оролддог байжээ. Хэрэв тэд хувьсгалч боловч, гагцхүү пролетари болохын үүднээс, мөн өөрсдийн одоогийн бус, ирээдүйн ашиг тусыг хамгаалж, мөн пролетарийн үзлийн үүднээ зогсохын учир, өөрийн үзлийн үүднээс ангижирч байгаагийн хувиар хувьсгалч ажээ.

	Хуучин нийгэмлэгийн хамгийн доод давхаргын ялзрахад бүтэж гарсан идэвхгүй зүйл бологч лумпен пролетари зарим газар, пролетарийн хувьсгалаар хөдөлгөөнд татагдан оровч, уг ахуй байдлын хэв чанараар биеийг харгис үймүүлэг хатгалгын зүйлд худалдах дуртай ажээ.

	Хуучин нийгэмлэгийн амьдрах байдал нь, пролетарийн амьдрах байдалд хэдийн устжээ. Пролетарт өмчгүй, мөн эхнэр хүүхэдтэйгээ харилцах нь, буржуйн гэр өрхийн харилцахтай огт төслөх зүйлгүй ажээ. Шинэ цагийн аж үйлдвэрийн хөдөлмөр, мөн шинэ цагт капиталд боолчлогдсон нь Англид Францтай, мөн Америкт Германтай нэгэн адил учир ажилчны үндэсний аливаа шинжийг арчжээ. Хууль, дүрэм, ёс төр, шашин шүтлэг эд бүгд цөм, ажилчинд буржуй нарын мухар баримтлал гэж үзэгдэнэ. Тэр бүгдийн ар талд буржуй нарын тухайн нэгэн ашиг сонирхлын зүйл нуугдан бүгдэг байна.

	Ноёрхлыг тэмцэн олж байсан урьдын бүх анги, тэдний баяжихыг хангагч нөхцөл байдалд бүх нийгэмлэгийг дагуулан амьдралд нэгэнт тэмцэн олсон байдлаа бататгах гэж эрмэлзэх бүлгээ. Пролетари нар, гагцхүү өвөрчлөх (өөрийн болгох) хуучин аргаа устгаж, түүгээрээ ер өөрийн болгох бүх хуучин аргыг нийтээр устган, сая, нийгэмлэгийн бүтээн үйлдвэрлэх хүчнийг тэмцэн олж чадна. Пролетари нар, хамгаалбал зохих өөрсдийн юу ч байхгүй бөгөөд, одоо хүртэл амины өмчийг хамгаалан хангагч байсан бүгдийг эвдэх ёстой байна.

	Одоо хүртэл гарч байсан бүх хөдөлгөөн бол цөөнхтний хөдөлгөөн байсан буюу, цөөнхтний ашиг тусын тулд болж байсан байна. Пролетарийн хөдөлгөөн бол, үй олны ашиг тусын тулд гарсан, үй олон ихэнхийн биеэ даасан хөдөлгөөн мөн. Шинэ цагийн нийгэмлэгийн хамгийн доод давхарга болсон пролетари нар, албан ёсны нийгэмлэгийг бүтээгч олон давхаргын дээврийг дэгдүүлэн хийсгэлгүйгээр нуруугаа тэнийн өндийж чадахгүй байна

	Пролетарийн тэмцэл, агуулгаар бус болж гэм, хэлбэр нь анхандаа үндэсний тэмцэл байдаг байна. Улс бүрийн пролетари нар, зүй нь, юуны өмнө өөрийн буржуй нарыг эцэс болгох ёстой.

	Бид, пролетари нарын хөгжлийн маш ерөнхий үе байдлыг тэмдэглэхдээ, тогтнон байгаа нийгэмлэгийн дотор их бага ямар нэгэн хэмжээгээр далд болж байгаа иргэний дайныг илт хувьсгал болж, пролетари нар, буржуйг хүчээр түлхэн унагааж, ноёрхлоо тогтоодог үес хүртэл мөрдөн үзлээ.

	Одоо хүртэл байсан бүх олон нийгэмлэг нь, дарлагч дарлагдагч ангийн эсрэг тэсрэг байдлыг дулдуйдан тогтоож байсныг бид үзлээ. Гэтэл, ямар нэгэн ангийг дарлая гэвэл, түүний ядахдаа, боол мэт амьдрах нөхцөлийг хангаж өгөх хэрэгтэй. Хамжлага хүн, хамжлагын байдалд байсаар коммуны гишүүний байдалд хүрч чадсан байна. Түүнчлэн жижиг харчуул, феодалын хэмжээгүй эрхт ёсны талхи дор байсаар, буржуй болж чадсан байна. Шинэ цагийн ажилчин, харин аж үйлдвэрийн дэвших тутам, өөрийн ангийн амьдрах нөхцөл байдлын хэмжээнээс улам улам доош бууран орж байна. Ажилчин үгүү гуйлгачин болж, үгүү нь хүн ам, баялаг чинээлгийн өсөхөөс илүү хурдан өсөж байна. Энэ бол, буржуй нар, нийгэмлэгийн ноёлох анги хэвээр байж чадахгүй болж, өөрийн ангийн оршин ахуу нөхцөл байдлыг бүх нийгэмлэгт зохицуулагч дүрэм болгон тулгаж болохгүй болсныг илт үзүүлж байна. Буржуй бас боолоор тэжээлгэж байхын оронд, боолыг өөрөө тэжээх ийм байдалд бууран хүрсэн тулд, боолдоо түүний бооллогийн хэмжээн дотор амьдрахыг хангаж чадахгүй болов. Ийм дээрээс ноёлж чадахгүй болов. Нийгэмлэг, буржуйн эрхэн дор байж болохгүй болов. Өөрөөр хэлбэл, буржуйн амьдрал, нийгэмлэгтэй тохирохыг байжээ.

	Буржуй ангийн оршин ахуу, ноёлохын гол нөхцөл гэвэл, амины хүмүүсийн гарт баялгийн зүйл хуримталж, капитал бий болон өсөх нь болой. Капиталын оршин ахуйн нөхцөл нь хөлсний хөдөлмөр мөн. Эл хөлсний хөдөлмөр дан ганц ажилчны хоорондын өрсөлдөөнийг голложээ. Аж үйлдвэрийн давшилд эсэргүүцэж чадаагүй учир, буржуй нар арга буюу дуртай дургүй боловч, түүнийг биелүүлж явах үүнд, энэ аж үйлдвэрийн давшил нь, ажилчныг өрсөлдөөнөөр салган хагацуулахын оронд, холбоосоор хувьсгалт нэгдэлд нэгтгэх болно. Тийнхүү том аж үйлдвэрийг хөгжихийн хамт, буржуйн үйлдэхүүнийг бүтээн үйлдвэрлэж, өвөрчилж байсан үндэс суурь нь буржуйн хөл дороос сугарч байна. Буржуй нар, юуны өмнө хүүр оршуулагч нараа бүтээж байгаа хэрэг. Буржуйн сөнөж, пролетарийн ялах нь, нэгэн адил зайлшгүй ажээ.

	 


 

	II 
Пролетари, коммунист хоёр

	Ер, коммунистууд, пролетарийн тухайд ямар харилцаатай байдаг вэ?

	Коммунистууд, биеэ ажилчны бусад намд эсэргүүцэл этгээд болгосон ямар нэгэн тусгай нам огт бус.

	Тэдэнд, пролетари нийтийн бүхий л ашиг тусаас өөр ямар нэгэн ашиг эрмэлзэл огт үгүй.

	Тэдэнд пролетарийн хөдөлгөөнийг түүний маягаар болгох гэсэн ямар нэгэн тусгай зарчим огт үгүй.

	Коммунистууд, пролетарийн бусад намаас ялгамжаатай болохдоо, гагцхүү нэгтэйгээр, олон улс үндэстний пролетарийн тэмцэлд, үндэстэнд холбогдолгүй, бүх пролетарийн нийтийн ашиг тусыг ялган товойлгож хамгаалдаг бөгөөд нөгөөтээгүүр пролетари нар буржуйтэй тэмцсэн тэмцлийн дамжиж гарах хөгжлийн элдэв шатанд коммунистууд хэзээ ч нийт хөдөлгөөний ашиг тусын төлөөлөгч нар байдаг байна.

	Тийм дээрээс коммунистууд, хэрэг дээрээ улс бүхний ажилчны намын хэзээд урагш давшуулан түлхэгч, хамгийн эрс шийдэмгий хэсэг нь бөгөөд, онолын талаар пролетарийн бусад олныг бодвол, пролетарийн хөдөлгөөний нөхцөл байдал, явц, нийт үр дүнг ухамсарлан ойлгох талаар давуу байна. 

	Коммунистын ойрх зорилго нь пролетарийн бусад намын адил, пролетарийг анги болгож, буржуйн ноёрхлыг түлхэн унагаж пролетарт улс төрийн эрхийг байлдан олгуулахыг зорино.

	Коммунистын онолын баримтлал нь, дэлхийг ямар нэгэн шинэтгэгч хүний нээн олсон буюу, бодож гаргасан санаа зарчмыг огт үндэслэсэн хэрэг бус, гагцхүү одоо буй ангийн тэмцэл, бидний нүдний өмнө болж байгаа түүхэн хөдөлгөөний бодитой харилцааны нийт илэрхийлэл нь мөн. Урьд байсан өмчийн харилцааг хэрэгсэхгүй болгож байгаа нь, дан ганц коммунизмын онцгой шинж бус.

	Өмчийн бүх харилцаа, уулаас үргэлжид түүхэн хувиралтыг үзэж, үргэлждийн түүхэн өөрчлөлтөд орж байсан байна.

	Жишээлбэл, Францын хувьсгал, феодалын өмчийг хүчингүй болгож, түүнийг буржуйн өмчөөр сольжээ.

	Коммунизмын онц шинж гэвэл, нийт өмчийг хэрэгсэхгүй болгосон нь бус, харин буржуйн өмчийг хэрэгсэхгүй болгоно.

	Гэтэл, шинэ цагийн буржуйн амины өмч гэгч нь, нэгэн нь нөгөөг мөлжигч, ангийн зөрчлийг гол болгон үндэслэж, бүтээгдэхүүнийг үйлдвэрлэх өвөрчлөх (өөрийн болгох) бүтээн үйлдвэрлэх ёсны хамгийн эцсийн, хамгийн төгс илэрхийлэл нь мөн. 

	Энэ утгаар коммунистууд, онолоо ганц өгүүлбэрээр илэрхийлж болох нь: амины өмчийг устгах явдал гэж болно.

	Бидний коммунистыг муу хэлэхдээ, та нар хувийн олж авсан өөрийн хөдөлмөрөөр бий болгосон өмчийг устгаж, аливаа хувийн эрх чөлөө, ажиллагаа, биеэ даасан байдлын гол үндэс болсон өмчийг устгах гэж байна гэдэг билээ.

	Ажил хийж олсон, өөрөө олж авсан, өөрөө чармайн олсон өмч! гэж та нар, буржуйн өмч бий болохын өмнө байсан жижиг буржуй, жижиг тариачны өмчийг хэлж байна уу? Бидэнд түүнийг устгах гэсний хэрэггүй. Аж үйлдвэр хөгжихдөө түүнийг устгаад, өдөр тутам устгасаар байна.

	Эсхүл, та нар, шинэ цагийн буржуйн амины өмчийг хэлж байна уу?

	Гэтэл хөлсний хөдөлмөр, пролетарийн хөдөлмөр, пролетаридаа өмчийг бий болгож байна уу? Огт үгүй шүү дээ. Харин, капиталыг бий болгож байна. Өөрөөр хэлбэл, хөлсний хөдөлмөрийг мөлжигч өмчийг бий болгож байна. Дахин мөлжих гэж, дахин хөлсний хөдөлмөрийг төрүүлэх бол сая өсдөг өмчийг бий болгож байна. Өмч, одоо цагийн түүний байдлаар бол капитал хөлсний хөдөлмөр хоёрын эсрэг тэсрэг хөдөлж байна. Тэр эсрэг тэсрэгийн хоёр талыг үзье.

	Капиталтан болох гэж, үйлдвэрлэлд дан ганц амин хувийн төдий бус, мөн нийгэмлэгийн байдалтай болохыг өгүүлжээ. Капитал гэгч, хамт олны бүтээгдэхүүн бөгөөд гагцхүү нийгэмлэгийн олон гишүүний хамжсан ажиллагаагаар сая хөдөлж, эцэстээ гагцхүү нийгэмлэгийн бүх гишүүдийн хамжсан ажиллагаагаар хөдөлж болно.

	Ингэхлээр капитал бол, хувийн бус, нийгэмлэгийн хүч мөн.

	Учир иймд, капиталыг хамт олны, бүх нийгэмлэгийн гишүүдийн харьяа өмч болговол, тэр нь хувийн өмчийг нийгэмлэгийн өмч болгосон хэрэг биш, гагцхүү өмчийн нийгэмлэгийн чанар өөрчлөгдөж ангийнхаа чанарыг алдана.

	Хөлсний хөдөлмөрийг үзье.

	Хөлсний хөдөлмөрийн дундаж үнэ гэвэл, ажлын хөлсний хамгийн бага нь буюу, өөрөөр өгүүлбэл, ажилчны хувьд хэрэглэхийн учир, ажилчны амийг залгуулахад хэрэглэх амьдрах зүйлийн нийлсэн дүн нь болно. Учир иймд хөлсний ажилчин, ажиллаад, өвөрчилж (өөрийн болгож) байгаа юм нь, гагцхүү түүний амийг залгах төдийд зөвхөн хүрэлцэж байдаг байна. Бусдын хөдөлмөрийг захирах эрхийг бий болгох цэвэр ашгийг биедээ үлдээн хоцорголгүйгээр, гагцхүү амь залгахад хэрэглэх хөдөлмөрийн бүтээгдэхүүнийг хувьдаа хэрэглэж өвөрчилдөг (өөрийн болгодог) үүнийг бид огт устгах санаагүй. Ажилчин хүн, гагцхүү капиталыг өсгөхийн төлөө амьд явж, ноёлогч ангийн ашиг тусын шаардлага байгаа дээрээс зөвхөн амьд явж, юмыг өөрийн болгодгийн тэр гуйланч харамсалтай шинжийг бид хэрэгсэхгүй болгох гэж байна.

	Буржуйн нийгэмлэгт амьд хөдөлмөр бол, гагцхүү хуримталсан хөдөлмөрийг улам их болгохын арга ажээ. Эвхамтын нийгэмлэгт хуримталсан хөдөлмөр бол, гагцхүү ажилчны аж төрөн амьдрах явцыг хөнгөн, баян өргөн болгохын арга мөн. 

	Тийнхүү, буржуйн нийгэмлэгт, өнгөрсөн нь одоо цагийнхыг ноёрхоно. Эв хамтын нийгэмлэгт, одоо цагийнх нь өнгөрсөн цагийнхыг ноёрхоно. Буржуйн нийгэмлэгт капитал биеэ даасан бөгөөд эзэнтэй байдаг байна. Гэтэл мөн үед хөдөлмөрчин бодгаль12 хүн биеэ дааж чадахгүй, эзэн болж чадахгүй болсон байдаг байна.

	Ийм харилцааг хэрэгсэхгүй болгохыг буржуй нар бодгалийн чанар, эрх чөлөөг хэрэгсэхгүй болгох нь гэж хэлдэг байна! Тэгэх нь ч мөн зөв! Нээрээ үүнд буржуйн бодгаль, буржуйн биеэ даасан чанар, буржуйн эрх чөлөөг хэрэгсэхгүй болгох гэж байгаа хэрэг шүү дээ! Одоогийн буржуйн бүтээн үйлдвэрлэх харилцааны хэмжээн дотор худалдааны эрх чөлөө, худалдан өгөх авахын эрх чөлөөг ухаарч байгаа хэрэг.

	Гэтэл, наймаалал байвал чөлөөтэйгөөр наймаалах бас байхад хүрнэ. Чөлөөтэйгөөр наймаална гэж ярьдаг нь, эрх чөлөөний тухай манай буржуй нарын ярьдаг бусад «гоё үг»-ийн нэгэн адил, гагцхүү эрх чөлөөгүй наймаалах явдалд харилцуулж, дундад эртний үеийн хотын эрх чөлөөгүй хүнд харилцуулбал ямар нэгэн утга байж болохоос биш, наймаалах мөн буржуйн бүтээн үйлдвэрлэх харилцаа, буржуйг өөрийг нь эв хамтын ёсоор хэрэгсэхгүй болгох тухайд холбогдолгүй болно.

	Та нар, биднийг амины өмчийг хэрэгсэхгүй болгох гэж байна гэж ухаан алдаж байна. Гэтэл таны одоогийн нийгэмлэгийн дотор түүний гишүүний арваны есөн хувьд нь амины өмчийг хэрэгсэхгүй болгож орхисон байна. Амины өмч байхдаа, гагцхүү арван хувийн есөд нь байхгүй болсон учраас байж байгаа юм байна шүү дээ. Учир иймд, та нар биднийг буруушаахдаа, нийгэмлэгийн дийлэнх олонход нь өмчгүй байхыг чухал шаардлага болгосон өмчийг хэрэгсэхгүй болгох гэж байна гэж буруушааж байна шүү.

	Ганц үгээр хэлбэл: манай өмчийг хэрэгсэхгүй болгох гэж байна гэж та нар биднийг буруушааж байгаа юм байна. Тэр үнэн, бид үнэхээр тэгэхийг хүсэж байна.

	Хөдөлмөрийг ингэж капитал, мөнгө, газрын рент13 болгож болохгүй болмогц, товчилж хэлбэл, ганц этгээдийн онц эрх болгож болох нийгэмлэгийн хүчин болгож болохгүй болмогц буюу өөрөөр хэлбэл, хувийн өмчийг дахин буржуйн өмч болгож болохгүй болмогц, та нар тэр цагаас эхлэн, бодгалийг (эзнийг) хэрэгсэхгүй болгов гэж хэлдэг байна.

	Тэгэхдээ та нар бодгаль, (эзэн) гэж буржуйгээс бус хэнийг ч үздэггүй буюу өөрөөр хэлбэл, өмчтөн буржуйгээс өөр хүнийг тэгж үзэхгүй гэдгээ хүлээж байгаа юм шив дээ. Тийм бодгалийг үнэхээр устгавал зохино.

	Коммунизм бол нийгэмлэгийн бүтээгдэхүүнийг эзэмдэх бололцоог хэнээс ч булаан авахгүй, гагцхүү ингэж эзэмдэхийн аргаар бусдын хөдөлмөрийг боолчлох бололцоог булааж авна.

	Амины өмчийг хэрэгсэхгүй болгоход аливаа ажиллагаа зогсож, нийтээр залхуу хойрго болно гэж татгалздаг байлаа.

	Тийм бол, ажил хийдэг нь юу ч олж авдаггүй, харин олж авдаг нь, ажил хийхгүй байдаг буржуйн нийгэмлэг аль хэдийн залхуу хойргоос болж сөнөх ёстой байсан байна. Энэ мэтээр эмээн татгалздаг нь, капитал нэгэнт байхгүй бол, хөлсний хөдөлмөр байхгүй болно гэж нэгэн юмыг өөр үгээр давтан хэлсэн болж байна.

	Материал бүтээгдэхүүнийг үйлдвэрлэх өвөрчлөх эв хамтын аргыг эсэргүүцэн татгалзсан бүх санал бас оюун ухааны бүтээгдэхүүнийг бүтээн үйлдвэрлэж өвөрчлөх аргын эсрэг хандсан байна. Ангийн чанарт өмчийг устгахыг буржуй нар бүтээн үйлдвэрлэхийг устгав гэдэгтэй адил ангийн чанарт гэгээрэл боловсролыг устгахыг буржуй нар мөн ер нийт гэгээрэл боловсролыг устгасантай адил гэж үздэг байна.

	Алдав гэж буржуйн гашууддаг гэгээрэл боловсрол нь, дийлэнх олонд, машинд хавсралт болгон сургах гэсэн нь болно.

	Буржуйн чанарт өмчийг хэрэгсэхгүй болгохыг эрх чөлөө, гэгээрэл боловсрол, ёс хууль зэргийг танай буржуйн сэтгэн үздэгийн үүднээс үнэлж, бидэнтэй маргалдан тэмцэхийг зогсоно уу. Танай ёс хууль гэдэг нь, гагцхүү танай ангийн оршин ахуйн эдийн нөхцөл байдлаар утга агуулга нь тодорхойлогдож өргөмжлөгдөн хууль болсон, танай ангийн хүсэл зориг байдагтай адил, танай санаа сэдэв ч өөрөө, буржуйн бүтээн үйлдвэрлэх өмчлөх харилцааны бүтээгдэхүүн даруй мөн.

	Түүхийн үүднээс бүрэлдээд бүтээн үйлдвэрлэхийн хөгжлийн явцаар өөрчлөгдөж байдаг бүтээн үйлдвэрлэх, өмчлөх харилцаагаа байгаль оюуны мөнх хууль болгож танай хэлтгийлэн дотночилж үздэг нь энэ тухайд бүх сөнөсөн ноёрхох ангитай нэг адил байна. Та нар, эртний буюу феодалын өмчийн тухай хэлэлцэх үес ухаж байснаа, буржуйн өмчийн тухай хэлэлцэхэд ухаарч чадахгүй болж орхидог байна.

	Өрх гэрийг хэрэгсэхгүй болгох гэв! гэж хамгийн радикалууд хүртэл, коммунистын энэ шившигт саналыг буруушаан үзэж байна.

	Одоо цагийн буржуйн өрх гэр гэгч, юуг үндэс болгосон бэ? Капитал, амины ашиг хонжлыг үндэс болгожээ. Ийм өрх гэр, гүйцэд боловсорсон хэлбэрээр гагцхүү буржуй нарын дунд байдаг байна. Гэвч, пролетари нар, арга буюу, үнэн хэрэг дээр өрх гэргүй байж, нийтийн янхны ёс байдаг нь буржуй нарын өрх гэрийн энэ байдалд нэмэлт нь болдог байна.

	Буржуйн өрх гэр нь түүний энэ нэмэлтийг үгүй болохын хамт аяндаа үгүй болж, аль алин ч капиталыг устгахын хамт устана.

	Эх эцэг нь хүүхдээ мөлжин ашигладгийг зогсоох гэж байна гэж та нар биднийг буруушаана уу? Бид тийм ялыг хүлээнэ.

	Та нар бас биднийг өрх гэрийн доторх сургаалын оронд нийгэмлэг сургаал хүмүүжлийг хэрэглүүлэн хамгийн эрхэмсэг сайхан харилцааг устгах гэж байна гэж өгүүлнэ. Гэтэл танай сургаал хүмүүжил мөн нийгэмлэгээр тодорхойлогддог биш үү? Та нарын хүмүүжүүлэхэд баримталдаг нийгэмлэгийн харилцаагаар тодорхойлогддог биш үү? Шууд буюу шууд бусаар нийгэмлэгээс сургууль зэргээр дамжуулан хөндлөнгөөс оролцдогоор тодорхойлогддог биш үү? Коммунистууд сургаал хүмүүжилд нийгэмлэгийн нөлөөг санаанаасаа зохиодоггүй, гагцхүү түүний чанарыг өөрчилж, ноёлох ангийн нөлөөнөөс суга татан ангижруулдаг юм аа.

	Том аж үйлдвэрээс болж, пролетари нарын дунд өрх гэрийн аливаа харилцаа буснин эвдэрч, хүүхэд даруй худалдаалах энгийн юм, хөдөлмөрийн зэвсэг болж ирэх тутам, өрх гэр, сургаал хүмүүжил гэж буржуй нарын донгосох нь улам ч зэвүү хүрэм муухай санагддаг байна.

	Гэтэл, та нар коммунистууд, эхнэрийг нийтийн болгох гэж байна гэж бүх буржуй нар хоолой нийлүүлэн хашхирдаг байна.

	Буржуй бол, эхнэрээ, бүтээн үйлдвэрлэхүйн эгэл нэгэн зэвсэг гэж үздэг байна. Бүтээн үйлдвэрлэх зэвсгийг нийт дундын болгох санаатай байна гэж сонсоод, эхнэрийг ч бас л тэгэх байлгүй дээ гэхээс ондоогоор боддоггүй байна.

	Тэгэхдээ, харин эхнэрийг бүтээн үйлдвэрлэхийн эгэл нэгэн зэвсэг болгодгийг нь чухам хэрэгсэхгүй болгох гэж байгаа юм байна гэж огт санаанд нь орохгүй байна.

	Ер нь, коммунистуудын эхнэрийг албан ёсоор нийт дундын байдаг юм байна гэж ташааран, манай буржуй нарын эрхэм ёс төрийн үүднээс айн эмээдгээс илүү инээдэмтэй юм байхгүй дэг ээ. Коммунистуудад эхнэрийг нийт дундын болгох хэрэгцээ, огт үгүй. Тийм явдал ерөөс бараг хэзээний байсаар ирсэн байна.

	Манай буржуй нар, албан ёсны янхныг хэлэлцэхгүйгээр тэдний мэдэлд ажилчны нь эхнэр хүүхэн байгаагаар ханахгүй, харин ч бие биеийнхээ авааль тэргийг харилцан сэртэнтэхийг тусгай цэнгэл болгодог байна.

	Буржуй нарын эр эм бололцох нь үнэн хэрэг дээр авааль эмийг нийт дундын болгосон хэрэг. Коммунистыг буруушаая гэвэл, харин, та нар, өнгөндөө нуун далдалж, цаагуураа эхнэрийг нийт дундын болгодгийг албан ёсоор илэрхийгээр нийт дундын болгох нь шив дээ гэж буруушааж болох сон. Гэтэл одоогийн бүтээн үйлдвэрлэх харилцааг хэрэгсэхгүй болоход, түүнээс болж эхнэрийг нийт дундын болгодог буюу өөрөөр хэлбэл: албан ёсны ба албан ёсны бус янхан үгүй болох нь зүйн доторх хэрэг шүү дээ.

	Цаашилбал: Коммунистыг эх нутаг, үндэстнийг хэрэгсэхгүй болгох гэж байна гэж буруушаадаг байна.

	Ажилчин хүнд эх нутаг байдаггүй учир, тэднээс үгүй юмыг булааж болохгүй ажээ. Пролетари нар, юуны өмнө өөрийн улс төрийн ноёллыг тэмцэн олж, үндэсний анги хүртэл дэвшиж, улс үндэстэн болж тогтнох ёстой учир, өөрөө одоохон дээр үндэсний чанартай боловч, буржуй нарын ухдагаас хараахан өөр чанартай байна.

	Үндэсний тусгаардуу, улс түмний эсрэг тэсрэг байдал нь, буржуйг хөгжих, худалдааг чөлөөтэй болох дэлхийн зах зээл бий болох, аж үйлдвэрийн бүтээн үйлдвэрлэх нь нэгэн хэв янз болж түүнд тохирох амьдралын байдал бий болохын хамт улам улмаар үгүй болж байна.

	Пролетарийн ноёлол, тэдгээрийн арилахыг улам түргэсгэнэ. Адаглавал, иргэний боловсролт улсын нэгдсэн чармайлт нь пролетарийн эрх чөлөөтэй болохын анхны нөхцөлийн нэг нь болно.

	Нэгэн бодгаль нөгөөгөө мөлжихийг аль хэр устгавал, мөн тэр хэрээр нэгэн улс үндэстэн нөгөөг мөлжих нь устана.

	Улс үндэстний дотор анги харилцан эсрэг тэсрэг байдаг нь үгүй болохын хамт, улс үндэстний харилцан дайсагнах харилцаа үгүй болно.

	Коммунизмыг шашин, гүн ухааны зэрэг ер үзэл суртлын үүднээс яллан буруушааж байгааг нарийвчлан үзэх явдалгүй байна.

	Хүний амьдрах нөхцөл байдал, тэдгээрийн нийгэмлэгийн харилцаа, тэдний нийгэмлэгийн ахуйг хувьсгахад бас тэдний санаа үзэл, ойлголт, ганц үгээр хэлбэл, тэдний мэдрэл мөн өөрчлөгддөгийг ойлгоход онц их ухаан хэрэг юу байна?

	Санааны түүх бол, оюуны бүтээн үйлдвэрлэхүй нь эдийн бүтээн үйлдвэрлэхтэй хамт өөрчлөгддөгийг үзүүлж байгаа бус юу вэ? Аль ч цаг үеийн ноёлон зонхилогч санаа нь, хэзээд мөнхүү үеийн ноёлогч ангийн санаа байсан байна.

	Бүх нийгэмлэгийг хувьсгалжуулдаг санаа гэж ярьдаг байна. Тэгж хэлэхдээ, хуучин нийгэмлэгийн дотор шинэ нийгэмлэгийн зүйл бий болж, хуучин байдлын нөхцөл задрахын хамт, хуучин санаа зэрэгцэн задарч яваа баримтыг өгүүлж байгаа хэрэг.

	Эртний дэлхий дахин эцэс болох гэж байхад, эртний шашин шүтлэгийг христосын шашин дийлсэн билээ. Христостны санааг арван наймдугаар зууны үес сурган гэгээрүүлэх санаа ялахад, феодалын нийгэмлэг, тэр үед хувьсгалч байсан буржуйтэй үхлийн тулалдааныг явуулж байсан билээ. Мэдрэхүйн хийгээд шашин шүтлэгийн эрх чөлөөний санаа нь гагцхүү үзэл суртлын талаар чөлөөтэй өрсөлдөөн ноёрхож байсныг илэрхийлсэн ажээ.

	«Гэтэл, шашин шүтлэг, ёс явдал, гүн ухаан, улс төр, цааз хуулийн санаа зэрэг зүйл лав түүхэн хөгжлийн явцад өөрчлөгдсөөр ирсэн биз ээ. Шашин шүтлэг, ёс явдал, гүн ухаан, улс төр, цааз хууль хэзээд энэхүү үргэлждийн хувиралтыг өнгөрүүлэн үзсээр иржээ.

	Бас, нийгэмлэгийн бүх байдалд адил байдаг, эрх чөлөө үнэн шударгуу ёс гэх зэргийн мөнх үнэн байдаг, гэтэл коммунизм мөнх үнэнийг хэрэгсэхгүй болгож, бас шинэтгэн сэлбэхийн оронд шашин шүтлэг, ёс төрийг хэрэгсэхгүй болгож байна. Тэгээд ирэхдээ түүхэн хөгжлийн бүх өмнөх явцыг зөрчиж байна» гэж бидэнд хэлэх биз ээ.

	Ингэж яллан буруушаахын санаа учир нь юу вэ? Одоо хүртэл байсан нийгэмлэгийн түүх бол, олон үед олон янзаар тогтож байсан ангийн эсрэг тэсрэг байдал дундуур болж байсан байна.

	Тэр байдал, ямар ч хэлбэртэй болж байсан, ер нийгэмлэгийн нэг хэсэг, нөгөө хэсгээ мөлжих нь өнгөрсөн бүх үеийн нийтийн баримт байна. Ийм учраас үе бүхний нийгэмлэгийн мэдрэл нь олон янз, ялгамжаатай байвч, ангийн эсрэг тэсрэг байдлыг бүрмөсөн устгахад сая гүйцэд устах, тухайн ерөнхий хэлбэр, мэдрэхийн хэлбэр дотор хөдөлж байгааг гайхах газар үгүй.

	Эвхамтын хувьсгал бол, өнгөрсөн үеэс залгамжилж авсан өмчийн харилцааг тун эрс шууд таслах нь болно. Эл хувьсгалын хөгжих явцад өнгөрсөн үеийн санаанаас эрс шууд тасрах нь гайхалтай хэрэг бус.

	Буржуй нараас коммунизмын эсрэг өгүүлдгийг гэвч хэлэлцэхээ орхиё.

	Ажилчны хувьсгалын анхны алхам нь пролетари нарыг ноёлох анги болгож, ардчилсан ёсыг байлдан олох нь мөн гэж бид дээр үзсэн билээ.

	Пролетари нар, буржуйгээс алхам дараалан ахисаар бүх капиталыг булаан авч, бүтээн үйлдвэрлэх бүх зэвсгийг улсын буюу өөрөөр өгүүлбэл, ноёлох ангийн хувиар зохион байгуулагдсан пролетарийн гарт төвлүүлээд, бүтээн үйлдвэрлэх хүчний нийт хэмжээг аль болох түргэнээр их болгохын учир, пролетари нар, улс төрийнхөө ноёллыг ашиглана.

	Энэ бол, анх гагцхүү өмчийн эрх, буржуйн бүтээн үйлдвэрлэх харилцаанд эзэрхэн халдах аргаар бүтэх ёстой болно. Өөрөөр хэлбэл, эдийн засгийн талаар дутуу дулим, чадал муутай гэж үзэгдэх боловч, яв явсаар, хэрээсээ даваад, бүтээн үйлдвэрлэх бүх аргыг хувьсган өөрчлөхөд зайлшгүй арга болох явууллагыг хэрэглэснээр бүтэх ёстой болно.

	Эдгээр арга явууллага улс улсад онд ондоо байх нь аргагүй хэрэг.

	Гэвч хамгийн тэргүүний улсад газар сайгүй нэр бүхий арга хэмжээ хэрэглэж болох нь:

	1. Газрын өмчийг хураан авч, газрын түрээс рентийг улсын зарлагыг нөхөх зүйл болгох.

	2. Дэвшин нэмэгдэх өндөр татвар татах

	3. Өвлөх эрхийг хэрэгсэхгүй болгох.

	4. Гадаадад оргогсод, самуун дэгдүүлэгсдийн хөрөнгийг хураах.

	5. Улсын капитал хөрөнгө, онц эрх бүхий улсын банкаар зээллэгийг улсын гарт төвлөрүүлэх.

	6. Бүх тээврийг улсын гарт төвлөрүүлэх.

	7. Улсын фабрик, бүтээн үйлдвэрлэх зэвсгийн тоо олон болгох, ерөнхий төлөвлөгөө ёсоор газрын чанарыг сайжруулан, сул газрыг тариалангийн газар болгох:

	8. Хөдөлмөрийг бүгдээр нэгэн адил заавал хийх мөн аж, үйлдвэрийн армиудыг байгуулах, ялангуяа тариалангийн ажилд.

	9. Тариаланг аж үйлдвэртэй хослох, хот хөдөөгийн эсрэг тэсрэг ялгаатай байдлыг ахь ахисаар арилгахад дөхөм болгох.

	10. Бүх хүүхдийг үнэ төлбөргүй сурган нийгэмлэгийн хүмүүжилтэй болгох. Фабрикт хүүхдийн ажилладгийг одоогийн хэлбэрээр нь зогсоон болиулах сурган хүмүүжүүлэхийг эд бүтээн үйлдвэрлэхтэй хослох гэх зэрэг болно.

	Хөгжлийн явцад ангийн ялгамжаагүй болоод, бүх үйлдвэрлэл нь эвлэлдсэн бодгалиудын гарт голловол нийгэмлэгийн засаг нь улс төрийнхөө чанарыг алдана. Уг үгийн жинхэнэ утгаар улс төрийн засаг гэгч, даруй нэгэн ангийн нөгөө ангиа дарах гэж зохион байгуулсан хүчин болно. Хэрэв, пролетари нар, буржуйг эсэргүүцэн тэмцэхдээ заавал анги болж нэгдэн, мөн хэрэв хувьсгалаар биеийг ноёлох анги болгож, тийнхүү ноёлогч ангийн хувиар бүтээн үйлдвэрлэх хуучин харилцааг хүчээр устгах аваас тэрхүү бүтээн үйлдвэрлэх харилцааны хамт, ангийн эсрэг тэсрэг байдал тогтнон ахуйн нөхцөлийг үгүй болгож, ердөө ангийг үгүй болгож, түүгээрээ ангийн хувиар өөрийн ноёрхохыг үгүй болгоно.

	Хүн бүрийн чөлөөтэй хөгжин боловсрох нь бүхний чөлөөтэй хөгжихийн нөхцөл болох холбоос бол ангийн эсрэг тэсрэг байдал, анги бүхий хуучин буржуйн нийгэмлэгийн орыг эзэлнэ.

	 


III Нийгэм журамт, эв хамтын утга зохиол

	1. ХАРГИС НИЙГЭМ ЖУРАМ

	А. Феодалын социализм

	Франц, Английн язгууртан, түүхт байдлаараа, шинэ цагийн буржуйн нийгэмлэгийн эсрэг хочлол бичиг зохион бичих учиртай байжээ. Францын 1830 оны 7 дугаар сарын хувьсгал, мөн Английн хурлын реформын хөдөлгөөнд эдгээр язгууртан, жигшигдсэн цоройн дэвшигсдэд дарагджээ. Дахин улс төрийн ноцтой тэмцэл гэж ярих аргагүй болжээ. Язгууртан, гагцхүү бичиг зохиолын тэмцэл хийж болохтой байлаа. Гэвч, бичиг зохиолын зүйлд ч, сэргээн босгох үеийн14 хуучин үг горьгүй болсон байв. Хүний сэтгэлийг биедээ татахын учир, язгууртан өөрийн ашиг тусыг бодохыг байгаад, буржуйн эсрэг яллах актыг зохиохдоо гагцхүү мөлжигдөн байгаа ажилчин ангийн ашиг тусын төлөө тэгж байгаа мэт дүр үзүүлэх ёстой болсон байв. Язгууртан, шинэ эзнээ хочилсон бичгийг зохиож сэтгэлээ тэжээгээд, түүнд аюул учрах нь гэж муу ёрлон шивнэх бололцоотой байв.

	Тийнхүү тал хувь нь гомдол, тал хувь нь хочлол бичиг, тал хувь нь өнгөрсний цуурай, тал хувь нь ирээдүйн занал болсон бөгөөд заримдаа гашуун, хортой хурц буруушаал үгээр буржуйн гол зүрхийг чичдэг боловч, шинэ цагийн түүхийн явцыг ухаарч огт үл чадахаараа тун инээд хүрэлтэй феодалын нийгэм журам бий болжээ?

	Язгууртан, биедээ ардыг татан хуралдуулах гэж, пролетарийн гуйлгачны шуудайг туг мэт барин далладаг байжээ. Гэтэл язгууртны хойноос ард олон дагах бүр, бөгсөнд нь хуучин феодалын тамга тэмдгийг хараад, тачигнатал хөнгөмсөглөн инээж тархан зугтдаг байлаа.

	Ийм инээдэмт жүжгийг Францын легитимистын15 нэгэн хэсэг мөн «залуу Английнхан16» тоглон эрхэлдэг байв.

	Феодалууд, тэдний мөлжих арга нь буржуйн мөлжих аргаас ондоо байсан гэж нотолж байхдаа, одоо нэгэнт өнгөрсөн, шал өөр нөхцөл байдлын дунд мөлжиж байснаа мартчихдаг байна. Тэдний ноёлж байхад одоо цагийн пролетари байгаагүй гэж заахдаа, одоо цагийн буржуй нар, чухам тэдний феодалын нийгэмлэгийн байгууллын зайлшгүй үр боловсрол нь байсан гэдгийг мартаж байна.

	Гэвч, тэд, шүүмжлэлийнхээ харгис шинж чанарыг нуух нь тун бага учир, буржуй нарт гол ял тулгахдаа, буржуйн ноёлох үес, бүх хуучин нийгэмлэгийн дэглэмийг дэлбэ үсэргэх анги хөгжиж ирсэн гэцгээдэг байна.

	Ep пролетариудыг буржуй нар төрүүлж байна гэхээсээ хувьсгалт пролетари нарыг төрүүлж байна гэх талаар буржуй нарыг илүү буруушаадаг байна.

	Эл учир тэд, улс төрийн ажил хэрэг дээр ажилчин ангийн эсрэг хандуулж хүчээр явуулах арга явууллагад оролцдог бөгөөд сүр бадруулсан гоёч үг хэлдэг мөртөө, ерийн байдалд аж үйлдвэрийн модноос ойчдог алтан алимыг түүцгээн авч, шударгуу журам, янаг амраг, нэр төрийг хонины ноос, луувангийн чихэр, цагаан архиар17 панзчин мэт арилждаг байна.

	Лам хэзээд феодалтай гар гараас барилцан явж байсантай адил, лам нарын социализм нь феодалын социализмтай гар гараа барилцан явдаг байна.

	Христосын шашны хатуужлыг нийгэм журмын өнгөтэй болгоход хамгийн амархан хэрэг. Христосын шашин бас амины өмчийг эсэргүүцэж, эр эм бололцох ёс, засаг төрийг мөн эсэргүүцэж байсан биш бил үү? Оронд нь буян хийтүгэй, гуйланчилтугай, гэрлэх ёсыг тэвчиж, хатуужил үйлдтүгэй, сүм хийдэд сууж, шашныг эрхэмлэтүгэй гэж эс номлодог асан бил үү? Христосын шашинтны нийгэм журам бол, язгууртны сэтгэлийн хорсол дээр нь ламын шүршдэг рашаан мөн.

	 

	 

	Б) Жижиг буржуйн нийгэм журам

	Феодалын язгууртан гэдэг бол, буржуйд ховх татуулаад шинэ цагийн буржуйн нийгэмлэгт амь зуух байдал нь улам дордон мөхөж байсан ганц анги биш. Дундад эртний жижиг харчуул, жижиг тариачин бол, шинэ цагийн буржуйн өмнөхөн байжээ. Аж үйлдвэр, худалдааны талаар төдий л хөгжөөгүй улсад энэ анги, хөгжин байгаа буржуйн хажуугаар бас дөнгөж гол залгаж байна.

	Шинэ цагийн иргэний боловсрол хөгжсөн улсад пролетари буржуй хоёрын хооронд тээнэгэлзэж, буржуй нийгэмлэгийн нэмэгдэл хэсгийн хувиар дахин давтан бий болдог шинэ жижиг буржуй бий боллоо.

	Гэтэл, өрсөлдөөн, энэ ангийн гишүүдийг үргэлж пролетарийн эгнээнд түлхэн оруулж байдаг үүнд, тэд том үйлдвэрийг хөгжихийн хамт шинэ цагийн нийгэмлэгийн хэсгийн хувьд бүрмөсөн арилаад, оронд нь худалдаа, аж үйлдвэр, тариалан дээр ажил хянагч бойдаа, хөлсний албан хаагч нар бий болох цаг ойртож байгааг үзэж эхэлж байна.

	Бүх хүн амын нэгэн дундуураас илүү хувь нь тариачин байгаа Франц мэт улсад буржуйг эсэргүүцэн пролетарийн талд ороод, буржуйн байгууллыг шүүмжлэхдээ жижиг буржуй ба жижиг тариачны хэмжүүрийг хэрэглэж, ажилчны үйлсийг жижиг буржуйн үүднээс хамгаалж байсан зохиолч нар гарч ирэх нь зүйн доторх хэрэг байлаа. Жижиг буржуйн нийгэм журам ийнхүү үүсжээ. Сисмонди ганц Францад ч биш, мөн Англид ч иймэрхүү бичиг зохиолыг толгойлж байна.

	Энэ нийгэм журам, шинэ цагийн бүтээн үйлдвэрлэх харилцаанд зөрчил байгааг тун хурц мэргэнээр гаргажээ. Мөн, эдийн засагч нарын засдаг чимэглэсэн үгийг илрүүлэв. Машинаар бүтээн үйлдвэрлэх ба хөдөлмөрийг хуваарилахын хор хөнөөл, капитал газар эдэлбэрийн төвлөрүүлэн хуримтлуулах хийгээд эдийг хэтэрхийгээр бүтээн үйлдвэрлэх, хямрал гарах, жижиг буржуй тариачин зайлшгүй сөнөх, пролетари нар үгүйрэх, үйлдвэр эмх замбараагүй болох, баялгийг түгээн ноогдуулахад хэтэрхий тэгшгүй байх, олон улс үндэстэн харилцан аж үйлдвэрийн сүйрэл, байлдаан хийх, хуучин ёс заншил хуучин өрх гэрийн дотоод харилцаа, хуучин үндэстний задрахыг няцааж болшгүйгээр нотолжээ.

	Гэвч, эерэг сайн агуулгаараа энэ нийгэм журам бол, нэг бол бүтээн үйлдвэрлэх ба арилжихын хуучин багаж зэвсгийг босгон, түүний хамт мөн хуучин өмчийн харилцаа, хуучин нийгэмлэгийг сэргээхийг хүсэх буюу, эсвэл, шинэ цагийн бүтээн үйлдэх арилжихын арга багаж хэрэглэлийг түүнд эвдүүлсэн буюу эвдүүлэх ёстой байгаа өмчийн хуучин харилцаанд хар хүчээр дахин чихэн оруулахыг эрмэлздэг байна. Энэ хоёр зүйлийн аль алинд ч энэ нийгэм журам нэгэн зэргээр харгис бөгөөд утопи болно.

	Түүний эцсийн үг гэвэл, аж үйлдвэрт гилдийн байгуулал, хөдөө аж ахуйд эцгийн засагт ёсны харилцаа гэсэн болно.

	Энэ чиглэл цаашдынхаа хөгжилд аймхайгаар гомдол өгүүлэх байдалд хувирчээ.

	 

	 

	В) Герман буюу «үнэн» гэгч нийгэм журам

	Ноёрхогч буржуйн талхин дор үүсээд, тэр ноёллыг бичиг зохиолд эсэргүүцсэн тэмцлийн илэрхийлэл болсон Францын нийгэм журамт ба эв хамтын утга зохиол, Германд буржуй нар сав саяхан феодалын хэмжээгүй эрхт ёсыг эсэргүүцэж эхэлж байсан үес шилжиж очсон билээ.

	Германы гүн ухаантан, заримдаг гүн ухаантан, сайхан үгтэн, Францаас Германд эдгээр зохиолыг шилжүүлэхийн хамт, гагцхүү Францын амьдралын байдал мөн нэгэн адил шилжиж очсонгүйг мартаад тэр бичиг зохиолыг шунан шүүрч авлаа. Германы байдалд Францын утга зохиол хамаг шууд ажил хэргийн чанарыг алдаж, дан ганц зохиолын урсгалын чанартай болж ирээд, хүний мөн чанарын биелэлтийн тухай зав чөлөө ихтэй хүмүүс санааны зоригоор бодолхийлж байсан шиг үзэгдмээр байв. Тийнхүү Францын анхны хувьсгалын шаардлага нь арван наймдугаар зууны Германы гүн ухаантанд гагцхүү «практик оюун»-ы шаардлагын төдий утгатай байсан бөгөөд, Францын хувьсгалт буржуйн зориг хүслийн илэрхийлэл нь цэвэр зориг хүсэл ямар байвал зохих, үнэхээр хүний зориг хүслийн хуулийн утга чанартай гэж тэдний нүдэнд үзэгддэг байжээ.

	Германы бичгийн хүмүүсийн бүх ажил нь, гагцхүү Францын шинэ санааг өөрийн гүн ухааны хуучин мэдрэлтэй эвлэрүүлэх буюу Францын санааг өөрийн гүн ухааны үүднээс тогтоон мэдэж авахад оршиж байв.

	Тэгж тогтоон мэдэж авах нь, ер харийн хэлийг хэрхэн тогтоон мэдэж авдагтай адилаар буюу орчуулах аргаар гүйцэтгэгджээ.

	Лам нар эртний тэнгэр онгодыг шүтэх шашинтны үеийн сонгодог зохион бичсэн бичиг судрын дээр нь католик шашныхаа хутагт нарын шал дэмий намтрыг бичдэг байсан нь мэдээжийн хэрэг билээ. Харин Германы бичгийн хүмүүс, ёс үл мэдэх Францын утга зохиолыг шал өмнөө аваачжээ. Францын эх бичигт тэд гүн ухааныхаа дэмий балай зүйлийг шургуулдаг байжээ. Жишээлбэл: мөнгөний харилцааг шүүмжилсэн Франц эх бичигт тэд, «хүний мөн чанарыг хагацуулан салгах нь» гэж бичих буюу буржуйн төрийг шүүмжилсэн зүйлд «хийсвэр ер нийтийн ноёрхлыг хэрэгсэхгүй болгох нь» гэх зэргээр бичдэг байв.

	Францын утга санаа хөгжин ирснийг ийнхүү гүн ухааны сул үгээр арилжин сольсноо тэд нар «үйлдэхүйн гүн ухаан», «үнэн нийгэм журам», «нийгэм журмын Герман ухаан», «нийгэм журмыг гүн ухаанаар үндэслэсэн нь» гэх зэргээр нэрэлдэг болжээ. Тийнхүү Францын нийгэм журамт, эв хамтын утга зохиолыг бүрмөсөн саармагтуулснаар, Германы гарт орсон тэр зохиол, нэгэнт нэгэн ангийг нөгөө ангийн эсрэг тэмцсэнийг илэрхийлэх чанараа байсан тул, Герман хүн, «Франц хүний ганц талыг хэлтгий баримтлагч»-аас давуу дээгүүр болж, жинхэнэ хэрэгцээний оронд, үнэнийг хүсэх хэрэгцээг хангаж байна гэж, пролетарийн ашгийн оронд ямар ч ангид харьяагүй бөгөөд, ерөөс үнэндээ байдаггүй гагцхүү, гүн ухааны фантазийн будант тэнгэрт байгч ер нийт хүний буюу, хүний мөн чанарын ашгийг өмгөөлөн хамгаалж байна гэж итгэсэн байжээ.

	Болхи дасгалаа нэн чухал эрхэм гэж, дэлхий дахинд өндөр дуугаар зарлаж байсан Германы нийгэм журам яван явсаар өөрийн педантик бүтэн цэврээ алджээ.

	Германы буюу тухайлбал ялангуяа Пруссийн буржуй нар, феодал хийгээд ганцаараа эзэрхэх хаант ёсыг эсэргүүцэн тэмцсэн буюу ганц үгээр хэлбэл либерал хөдөлгөөн нь улам улам ноцтой болж ирэв. Нийгэм журамт шаардлагыг тийнхүү улс төрийн хөдөлгөөний эсрэг тавьж, либерализм, төлөөлөгчдийн ёст засаг төр, буржуйн өрсөлдөөн, буржуйн хэвлэлийн эрх чөлөө, буржуйн хууль цааз, буржуйн эрх чөлөө, тэгш ёсыг заншилт хараалаар зүхэж, ард олон буржуйн хөдөлгөөнд хамгаа алдахаас өөр юу ч хожихгүй гэж тэдэнд номлох хүсэлтэй завшаан «үнэн» гэдэг нийгэм журамд тохиолджээ. 

	Францын шүүмжлэлийн үргүй цуурай нь байсан Германы нийгэм журам бол Францын шүүмжлэл нь, шинэ цагийн буржуй нийгэмлэгийг тухайн оршин ахуйн эдийн нөхцөл, мөн зохих улс төрийн үндсэн хуультай буржуйлэг нийгэмлэг байгаа гэж үзэж байсныг буюу өөрөөр хэлбэл тэр бүх урьдчилах нөхцөл нь Германд, гагцхүү тэмцэн олох ёстой зүйл байсан байна гэгчийг цагийг нь олж мартжээ.

	Лам, сургуулийн багш, бөглүү газрын жижиг тайж нар, хүнд сурталтан бараа бологч нартай Германы хэмжээгүй эрхт засгийн газруудад Германы нийгэм журам нь өмнөөс аюултайгаар довтолж байгаа буржуй нарын эсрэг хэрэглэх аятайхан айваль мануухай болж өгсөн байна.

	Эдгээр засгийн газраас Германы ажилчны бослогыг занчуур ташуур, бууны сумаар няцаан дарж байсан дээр нь амттайхан нэмэр болж өгсөн байна.

	Тийнхүү «үнэн» нийгэм журам нь, засгийн газрын гарт Германы буржуйн эсрэг хандуулсан зэвсэг болж байхын хамт, бас харгис этгээдийн ашиг тус, Германы харцуудын ашиг тусын илэрхийлэл нь мөн шууд болж байсан байна. Германд арван зургаадугаар зууны үеэс үе залгамжлан ирээд, энэ тэр ямар нэгэн хэлбэрээр дахин дахин үүсэгч жижиг хөрөнгөтнүүд нь байгаа байдлын нийгэмлэгийн жинхэнэ үндсэн суурь нь байжээ.

	Тэрхүү жижиг хөрөнгөтнийг үлдээх нь, Германд тогтнон байж байгаа байдлыг хэвээр үлдээх гэсэн хэрэг. Тэд буржуйн аж үйлдвэр, улс төрийн ноёллоос нэг талаар капитал голлон хуримталснаас болж нөгөө талаар хувьсгалч пролетари нарын өсөлтөөс болж зайлшгүй сөнөхөө эмээн хүлээж «үнэн» гэгч нийгэм журам нь, ганц чулуугаар энэ хоёр дайсныг цохино байх гэж үзэж байсан учир, «үнэн» нийгэм журам нь хижиг мэт дэлгэрч байв.

	Эцэнхий хатангир хэдэн «мөнх үнэн»-ээ Германы нийгэм журамтан, ийнхүү бясалган сэтгэх хоосон бодлогоор сүлжин нэхэж, уран үгийн чамин цэцгээр чимээд, уяран бахадсаны нулимс шингэсэн мэдлэгийн цаадах нөмрөгөөр бүтээсэн нь, энэ мэтийн амьтны дунд тэдний барааг улам ихээр гүйлгэн борлуулахад гагцхүү тус болж өгсөн байна. 

	Германы нийгэм журам ч, мөн энэхүү харцуудын сүр бадруулсан төлөөлөгч нь болох тавилантайгаа өөрийн талаас улам улам ухамсарлаж байв.

	Герман улс үндэстнийг ер хэвийн улс үндэстэн мөн гээд, Германы харцуудыг ер хэвийн жишиг болох хүн мөн гэж зарлав. Энэхүү харцуудын дорд өчүүхэн явдал бүхнийг үнэн чанараас нь шал ондоо болгосон нарийн нууц, нийгэм журамт эрхэм утгатай болгон үзэж, эцэстээ хүртэл эрэмбэ дараатай байсаар Германы нийгэм журам нь коммунизмын «бүдүүлгээр эвдэн сүйтгэх» чиглэлийн өөдөөс илт эсэргүүцэж, аль ч этгээдэд хэлбийхгүй эрхэмсэгдээ аливаа ангийн тэмцлээс дээгүүр байна гэж биеэ зарлан тунхаглав. Германд нийгэм журамт буюу эв хамтын зохиол гэж гарч байгаа зохиолуудын дотор тун цөөнөөс бусад нь цөм энэхүү завхайруулагч бузар зохиол мөн18.

	 

	 

	 

	2. ХУУЧНЫГ ҮХШИРТЭЛ БАРИМТАЛСАН БУЮУ БУРЖУЙН НИЙГЭМ ЖУРАМ

	Буржуйн нэгэн хэсэг нь буржуйн нийгэмлэгийн тогтнолыг бататгах гэж нийгэмлэгийн эмгэгийг анаан эдгээх санаатай байна.

	Үүнд эдийн засагч, хүнийг энэрэгч өршөөнгүй сэтгэлтэн, ажилчин ангиудын ахуй байдлыг сайжруулагч буяны үйлсийг зохиогч, адгуусан амьтныг тамлан зовоогчдыг жигшигч нар архийг тэвчих нийгэмлэгүүдийг байгуулагч нарын зэрэг янз бүрийн явган реформчин багтана. Буржуйн энэ нийгэм журам нь бүрэн бүтэн систем болж боловсруулагдаж байсан удаа бий.

	Жишээ болгож Прудоны «угуугийн гүн ухаан»-ыг өгүүлье.

	Нийгэм журамт буржуй нар шинэ цагийн нийгэмлэгийн тогтнолын гол үндсэн нөхцөлийг гагцхүү түүнээс зайлшгүй гарах аюул тэмцэлгүйгээр үлдээхийг хүснэ. Шинэ цагийн нийгэмлэгийг хүсэхдээ түүнийг задруулан хувьсгалжуулдаг зүйлгүйгээр хүснэ. Пролетаригүй буржуйг хүснэ. Буржуйн ноёлж байгаа ертөнц бол, түүнд ертөнцсийн хамгийн сайн нь мөн гэж аргагүй үзэгддэг болой. Буржуйн нийгэм журам нь сэтгэл засах энэ бодлоо ямар нэгэн хагас бүтэн систем болгон боловсруулж байна.

	Пролетари нарыг тэр системийг биелүүлж, шинэ Иерусалим балгаснаа орно уу гэж урихдаа уг чанартаа пролетарийг одоогийн нийгэмлэгт хэвээр үлдээгээд, гагцхүү тэр нийгэмлэгийг жигшин үзүүштэй юм гэж боддогоо байтугай гэж шаарддаг байна.

	Энэхүү нийгэм журмын арай багавтар системчилсэн боловч, ажил хэргийн талаар илүүтэй нэгэн хэлбэр нь, ажилчин ангид улс төрийн ямар нэгэн өөрчлөл төдий л тус болохгүй, гагцхүү аж төрөхийн эдийн нөхцөл, эдийн засгийн харилцааны байдал өөрчлөгдвөл сая ашигтай болно гэж ажилчин ангид ойлгуулахыг оролдон, аливаа хувьсгалт хөдөлгөөнийг үл ойшоон жигшүүлэхийг хичээдэг байв. Гэтэл энэхүү нийгэм журам, амьдралын эдийн нөхцөлийн өөрчлөлт гэхдээ гагцхүү хувьсгалт замаар биелэгдэх, буржуйн бүтээн үйлдвэрлэх харилцааг устгах явдлыг хэлдэггүй, харин эдгээр бүтээн үйлдвэрлэх харилцааг үндэслэсэн учир хөрөнгө хөдөлмөр хоёрын харилцаан дээр ямар ч өөрчлөлт гаргадаггүй, сайндаа буржуйд түүний ноёллын зардлыг хэмнэн түүний төрийн аж ахуйг хялбарчлах, засаг захиргааны өөрчлөлт юм гэж ойлгодог байна.

	Буржуйн нийгэм журам бол, илтгэгчийн хоосон зүйр үг болохдоо сая хамгийн тохирсон илэрхийлэлтэй болж байгаа нь тэр ээ.

	Чөлөөтэй худалдаа! Энэ бол ажилчин ангийн ашиг тусын төлөө юм. Хамгаалах гааль! Энэ бол ажилчин ангийн ашиг тусын төлөө юм? Ганц ганцаар хорих гяндан! Энэ бол ажилчин ангийн ашиг тусын төлөө гэх нь буржуйн нийгэм журмын эцсийн ганц чин үнэн үг даруй мөн.

	Буржуйн нийгэм журам гэгч нь, даруй буржуй нь буржуй мөн. Энэ бол, ажилчин ангийн ашиг тусын төлөө юм гэж баталдагт оршино.

	 

	 

	 

	3. ШҮҮМЖЛЭЛТ УТОПИ НИЙГЭМ ЖУРАМ ХИЙГЭЭД КОММУНИЗМ

	Бид үүнээ шинэ цагийн аливаа их их хувьсгалд пролетарийн шаардлагыг илэрхийлж байсан (Бабефийн зохиол зэрэг) бичиг зохиолыг үл өгүүлнэ.

	Нийтээр хөхөлдөн хөдлөх цаг, феодалын нийгэмлэгийг түлхэн унагах үес пролетари нар өөрийн ангийн ашиг тусыг шууд биелүүлэхийг анх оролдсон нь, арга буюу пролетарийн байдал хөгжөөгүй, мөн түүнийг эрх чөлөөтэй болохын эдийн нөхцөл гүйцэлдээгүй учраас бүтдэггүй байжээ. Тэр нөхцөл бол гагцхүү буржуйн үеийн бүтээл мөн ажээ. Пролетарийн энэхүү анхны хөдөлгөөнийг дагалдсан хувьсгалт бичиг зохиол, зайлшгүй хоцрогдонгуй харгис утга агуулгатай байдаг байна. Нийтээр тэвчээртэй хатуужлыг бясалган, бүдүүнээр тэгшитгэхийг шаардан номлодог байна.

	Сен-Симон, Фурье, Оуэны зэрэг жинхэнэ нийгэм журамт хийгээд эв хамтын системүүд, бидний дээр өгүүлсэн, пролетари буржуй хоёрын харилцан тэмцэлдэх тэмцлийн хөгжиж завдаагүй анхдугаар үед гарчээ. (Үүнээ буржуй пролетари хоёр гэгчийг үзнэ үү.)

	Эдгээр системийг зохиогсод, ангийн эсрэг тэсрэг байдлыг, мөн ноёлж байгаа ангийн дотор эвдэн сөнөөгч зүйл ажиллан байгааг ч үздэг байна. Гэтэл пролетарт ямарваа нэгэн, түүхэн өөрийн үйлдэл жинхэнэ өөрийн улс төрийн ямарваа нэгэн хөдөлгөөн байгааг хардаггүй байна.

	Ангийн эсрэг тэсрэг байдал хөгжих нь, аж үйлдвэр хөгжихтэй мөр зэрэгцэх учир, пролетарийн чөлөөлөгдөхийн эдийн нөхцөлийг энэ систем зохиогчид олж мөн чадахгүй байна. Тэгээд эл нөхцөлийг бий болгох гэж нийгэмлэгийн шинэ ухаан, нийгэмлэгийн шинэ хуулийг сураглан эрдэг байна.

	Нийгэмлэгийн ажиллагааны орыг тэдний хувь хувийн бүтээл зохионгуйн ажиллагаа эзэлж, эрх чөлөөг олох түүхэн нөхцөлийн орыг фантастик нөхцөл эзэлж, пролетари нар яван явсаар анги болж зохион байгуулагдахын оронд эдгээр систем зохиогчдын өөрсдийн зохион найруулсан ёсоор нийгэмлэгийг байгуулах явдал бий болох юм гэнэ. Дэлхий дахины ирээдүйн түүх, тэдний зохиосон нийгэмлэгийн төлөвлөгөөг ухуулан дэлгэрүүлж, ажил хэрэг дээр биелүүлэхэд оршино гэж эдгээр хүмүүс үздэг байжээ.

	Эдгээр хүмүүс энэхүү төлөвлөгөөндөө, хамгийн их зовж байгаа анги гэж, их төлөв ажилчин ангийн ашиг тусыг хамгаалж байгаагаа мэдэх шиг бололтой. Тэдний үзэхэд, пролетари нар бол, гагцхүү энэ мэтчилэн хамгийн их зовж байгаа ангийн хувиар байж байгаа ажээ.

	Гэвч ангийн тэмцлийн хөгжөөгүй хэлбэр хийгээд мөн эдгээр систем зохиогч хүмүүсийн амьдралд эзэлж байгаа байраас болж, тэд нар биеэ энэ ангийн эсрэг тэсрэг байдлаас ангид хол байгаа гэж үзээд, бүх нийгэмлэгийн гишүүдийн байдал хийгээд хамгийн сайн байдалтай байгааг ч хүртэл улмаар байдлыг сайжруулна гэж эрмэлзэн хүсдэг учраас тэд, дандаа, ялгамжгүй, бүх нийгэмлэгт хандан, голловол, ноёлогч ангийн зүг ханддаг байна. Тэдний системийг ухвал, байж болох хамгийн сайн нийгэмлэгийн хамгийн сайн төлөвлөгөө нь мөн гэж мэдэж болно гэдэг байна.

	Тэгээд тэд нар, ямар нэгэн улс төрийн ялангуяа аливаа хувьсгалт ажиллагааг хэрэгсэн хүлээхгүй байдаг байна. Зорьсондоо найрамдуу замаар хүрэхийг эрмэлзэж жижиг жижиг, хэрхэвч бүтэшгүй туршлага, биеийн жишээгээр нийгэмлэгийн шинэ евангели сударт зам засаж өгөхийг оролддог ажээ.

	Ирээдүйн нийгэмлэгийн байдлыг ийнхүү фантастикаар өгүүлэх нь, пролетари нар хараахан маш хөгжөөгүй байдалтай байж, тэр учраас өөрийн байдлыг хараахан тун фантастикаар сэтгэж байгаа цагт бий болж, нийгэмлэгийг нийтээр нь өөрчлөх гэж пролетарийн анхны зөн төгөлдрөөр хөдлөн тэмүүлснээс гарчээ.

	Гэвч, эдгээр нийгэм журамт ба эв хамтын зохиолд бас шүүмжилсэн зүйл бий. Эдгээр зохиол, тогтнон байгаа нийгэмлэгийн бүх үндэс суурьд халдан довтолжээ. Тийм учраас ажилчдыг гэгээрүүлэх явдалд туйлын үнэтэй материалыг гаргаж өгсөн байна. Хот хөдөөгийн эсрэг тэсрэг байдал устаж, өрх гэр, амины ашиг хонжил, хөлсний хөдөлмөр устаж, нийгмээр зохицон найрамдах болж, засаг төр нь гагцхүү бүтээн үйлдвэрлэхийг удирдахаараа захиргаа болно гэж ирээдүйн нийгэмлэгийн тухай тэдний сайн талын дүгнэлт гарч байсан энэ баримт нь, сая үүсэж байгаа учраас гагцхүү анхны ямар ч дүрс хэлбэрийг олоогүй тодорхойгүй байдлаар тэдэнд мэдэгдэж байгаа ангийн зөрчлийг зайлуулахыг хүсэн илэрхийлсэн зүйл болно. Тийм учраас эдгээр баримтлал хараахан үл биелэгдэх утопи шинжтэй байна.

	Шүүмжлэлт утопи нийгэм журам, эв хамт ёсны ач холбогдол нь түүхэн хөгжилтэй харшуулбал урвуу харилцаатай байна. Ангийн тэмцэл хөгжиж, улам бүр тодорхой хэлбэр дүрсийг олох тутам, ангийн тэмцлийг фантастикаар үл зөвшөөрөн цааргалж, түүний дээр байхыг эрмэлзсэн фантастик тэмүүлэл нь ажил хэргийн утга чанар онолын талаар зөвтгөлийг улам улам алдаж ирнэ. Тийм дээрээс, эдгээр системийг байгуулагсад зарим талаар хувьсгалч байсан боловч, тэдний шавь нар, хэзээд харгис үзэлт сект байгуулдаг байна. Пролетарийн цаашдын түүхэн хөгжлийг харахгүй дан багшийнхаа хуучин үзлийг үхширтэл баримталдаг байна. Тийм учраас ангийн тэмцлийг дахин намдуулж, эсрэг тэсрэг байдлыг зохицуулахыг оролддог байна. Өөрсдийн нийгэмлэгийн утопийг биелүүлж, ганц нэгэн фаланстер байгуулцгаан, улс дотроо эв хамтын колони бий болгож, бяцхан Икарийг19 зохиож, өөрийн шинэ иерусалимыг байгуулж энэ бүгд зэрэглээний балгас босгохын учир, буржуйн сэтгэл түрийвчийн өршөөл өглөгийг харахад хүрчээ. Тэгээд яван явсаар дээр өгүүлсэн харгис хоцронгуй буюу хуучныг баримтлан хадгалсан нийгэм журамтны зэрэгт бууран шилжээд, тэд нараас юугаар ялгамжтай вэ гэхэд гагцхүү систематик педантизм гэгч алгасалгүй нарийн зарчимлах ёсыг хэт баримтлах, мөн өөрийн нийгэмлэгийн ухааны гайхамшигт чадалд үхширтэл итгэн баримтлахаар ялгаатай байдаг байжээ.

	Ийм учраас тэд ажилчны ямарваа нэгэн улс төрийн хөдөлгөөнийг шинэ евангели сударт нь эс биширсэн мухар үзлээс гарав гэж их л зэвүүрхэн тэмцдэг байв.

	Англид Оуэныхан, Чартистыг, Францад Фурьегийхэн реформистыг20 эсэргүүцдэг байв.

	 


IV 
Коммунистууд элдэв оппозиц намыг хэрхэн үзэх нь

	Хоёрдугаар бүлэгт өгүүлснийг үзэхэд, коммунистууд, нэгэнт тогтносон ажилчны намыг хэрхэн үзэх нь буюу Англид Чартист, Өмнөд Америкт тариалангийн шинэтгэл реформын талын хүмүүсийн тухай юу гэж үзэх нь илэрхий хэрэг.

	Коммунистууд, ажилчин ангийн ойрх зорилго, ашгийн төлөө тэмцдэг боловч, одоогийн хөдөлгөөнд бас уг хөдөлгөөний ирээдүйн явдлыг өмгөөлөн хамгаалж байна. Францад эв хамтчууд, хуучныг хадгалсан консерватив радикал буржуйн эсрэг хандаж, тэгэх мөртөө, хувьсгалт уламжлалаас гарах үг, хоосон сэтгэлийг шүүмжлэн үзэх эрхээ орхилгүйгээр нийгэм журамт ардчилсан намтай хамжиж байна21.

	Швейцарт коммунистууд, радикал намын нэгэн хэсэг нь Францын хэлбэр маяг бүхий ардчилсан нийгэм журамтан, зарим хэсэг нь радикал буржуйгээр бүрэлдсэн өрүү зөрүү этгээд нийлэлдсэн нам байна гэж сайн мэддэг боловч, радикалуудыг дэмжиж байна.

	Польш нарын дунд коммунистууд, тариалангийн хувьсгалыг үндэсний эрх чөлөө олохын нөхцөл болгосон бөгөөд 1846 оны Краковын бослогыг үүсгэсэн намд дэмжлэг үзүүлнэ.

	Германд эв хамт нам, нэгэнт буржуй нар нь хэмжээгүй эрхт хаант засаг, феодалын газар эдэлбэрийн өмч, харгис үзэлт харцуудын эсрэг хувьсгалчаар хөдөлж байгаа учир, тийнхүү буржуй нартай хавсран тэмцэж байна.

	Эвхамт нам бол, буржуйн авчирвал зохих нийгэмлэг улс төрийн нөхцөлийг нь тэр дор нь түүний өөдөөс, эргүүлж хэрэглэх зэвсэг болгон, Германд харгис ангиудыг түлхэн унагамагц буржуй нарын өөрсдийн эсрэг тэмцэх тэмцэл эхлэхийн учир, Германы ажилчны дунд буржуй пролетари хоёрын хоорондох харш эсрэг тэсрэг байдлыг улам бүр илт тодорхойгоор мэдрүүлэхийг оролдоно.

	Коммунистууд, Германд гол анхаарлаа тавих учир нь гэвэл, Герман бол буржуйн хувьсгал болохын өмнө байгаа бөгөөд энэ хувьсгалыг хийхдээ ер нь Европын иргэний боловсролын нэлээд давуу нөхцөл байдал дундуур, арван долоодугаар зууны үеийн Англи, арван наймдугаар зууны үеийн Францаас илүү хөгжмөл пролетаритайгаар хийж байгаа тул, коммунистууд тийнхүү гол анхаарлыг тавина. Германы хөрөнгөтний хувьсгал бол, тийнхүү пролетарийн хувьсгалын өмнөх дамжиггүй шууд удиртгал нь болж болох байна.

	Ганц үгээр өгүүлбэл, эв хамт нар, байж байгаа нийгэмлэг улс төрийн байгуулалтын эсрэг хандсан аливаа хувьсгалт хөдөлгөөнийг газар сайгүй дэмжиж байна.

	Эдгээр бүх хөдөлгөөнд эв хамт нар, өмчийн асуудлыг их бага ямар нэгэн хэрээр хөгжсөн хэлбэрийг олсон эссэнд холбогдуулалгүйгээр хөдөлгөөний гол асуудал болгоно.

	Эцэст бас эв хамт нар, улс бүхний ардчилсан намыг газар бүр нэгтгэж нягтруулахыг эрхэм болгон ажиллана.

	Эвхамт нар, үзэл зорилгоо нуухыг жигшүүртэй хэрэг гэж үзнэ. Зорилгоо биелүүлэхдээ гагцхүү одоо хүртэл байсаар ирсэн нийгэмлэгийн байгууллыг хүчээр түлхэн унагавал сая биелүүлж болно гэж илт илэрхийлнэ. Ноёрхох ангиуд, эв хамтын хувьсгалын өмнө чичрэн дагжтугай. Пролетари нар түүнд гинжнээсээ өөр юуг ч алдахгүй. Олохдоо, бүх дэлхийг олж авна. 

	 

	Орон бүхний пролетари нар нэгдэгтүн!

	 

	 

	К. Маркс, Ф. Энгельс нар 1847 оны 12 дугаар сар ба 1848 оны нэгдүгээр саруудад Герман хэлээр бичсэн бөгөөд анх удаа 1848 онд Лондон хотноо хэвлэжээ.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Тэр санаанд бид хоёр 1845 оноос хэдэн жилийн өмнө аажмаар дөхөж байсан бөгөөд Англи хэвлэлийн оршилд тэмдэглэн заахдаа, би тэр санааг Дарвины онол, түмэн бодисын шинжлэлд ямар ач холбогдолтой байсантай адил, түүхэнд мөн тийм ач холбогдолтой болох ёстой гэж бодож байсан билээ. Тэрхүү чиглэлд биеэ дааж миний аль хэр ахисныг "Англи дахь ажилчин ангийн байдал" гэдэг миний зохиолоор шүүж болно оо. Намайг 1845 онд Брюссельд Маркстай уулзахад, Маркс, тэрхүү санааг хэдийн боловсруулаад, миний дээр тодорхойлсон шиг бараг тийм тод үгээр надад хэлсэн билээ.
(1890 оны Герман хэвлэлд хавсаргасан Энгельсийн тэмдэглэлт)




	[←2]
	 Лассаль биеэрээ бидэнд үргэлж ярихдаа, би Марксын шавь, тэр учир "Манифестыг" ҮНДэс болгож байсан гэж ярьдаг сан. Гэтэл олны өмнө 1862—1864 онуудын нийтэд зориулсан ухуулгаараа, улсын зээллэг шүтсэн ажилчны хоршоолсон үйлдвэрлэх газрыг шаардахаас цааш явдаггүй байжээ.




	[←3]
	 1882 оны орос хэвлэлд Маркс, Энгельс хоёрын бичиж өгөөд, Энгельсийн алдчихсан Герман оршлын эх нь олдоод Маркс-Энгельс Лениний Институтийн архивд одоо бий. Тэр оршлын үгийг орчуулахдаа хэрэглэв ээ




	[←4]
	 Коммунистуудын холбооны гишүүдийг Кельн хотод шүүсэн явдлыг өгүүлж байна. (Редакторын тайлбар)




	[←5]
	 Лассаль бидэнтэй харилцахдаа би Марксын "шавь" гэж дандаа хүлээж, түүний хувиар, тунхгийн үндсэн дээр нь зогсож байсан байна. Харин улсын зээллэгтэй үйлдвэрлэлийн нөхөрлөлийн тухай шаардлагуудаас цааш гардаггүй бөгөөд ажилчин ангийг «Улсын тусламж»-ийн талынхан «өөрийн тусламж»-ийн талынхан гэж хувааж байсан түүний дагалдагсад үүнээс нэлээд өөр байжээ. (Энгельсийн тэмдэглэлт)




	[←6]
	 Буржуй гэж нийгмийн үйлдвэрлэлийн хэрэгслийг өмчлөгч бөгөөд хөлсний хөдөлмөрийг хэрэглэгч, одоо цагийн капиталтны ангийг өгүүлжээ. Пролетари гэж, үйлдвэрлэлийн өмчлөх хэрэгсэлгүй бөгөөд амь зуухын учир, хөдөлмөрлөх хүчээ үнэлэхэд хүрсэн одоо цагийн хөлсний ажилчны ангийг өгүүлжээ. 
(1888 оны Англи хэвлэлд Энгельсийн хийсэн тэмдэглэлт.)




	[←7]
	 Нарийвчилж хэлбэл, бичгээр уламжилж ирсэн түүх. Аливаа бичмэл түүхийн өмнөх нийгэмлэгийн зохион байгуулалт, нийгэмлэгийн урьдах түүх нь 1847 онд бараг төлөв мэдэгдээгүй байжээ. Дараагаар нь Гакстгаузен орос улсад газрыг нийгмээр өмчлөх ёсыг олж, Маурер тэр ёсыг германы бүх аймгийн түүхэн хөгжилд үндэслэж гарсан нийгэмлэгийн үндэс мөн байсныг нотлоод, байн байсаар олж мэдсэн нь, нийгмээр газрыг эдэлж байсан гацаа хүйн нэгдэл бол, Энэтхэгээс Ирланд хүртэлх нийгэмлэгийн анхны хэлбэр байжээ. Эцэс сүүлд нь Морган, энэхүү анхны эв хамт нийгэмлэгийг түүний тип хэлбэрээр байсны дотоод зохион байгуулалтыг нээн, омгийн үнэн чанарыг, аймаг дотор түүний байр байдлыг нээн олсноор зүйл дуусжээ. Энэ анхны хүй нэгдлийн задарснаар нийгэмлэг, тус тус эцэстээ харилцан эсрэг тэсрэг анги болж задран хагарахын эх нь бий болсон билээ. (1890 оны Герман хэвлэлд Энгельсийн тэмдэглэлт хийсэн нь)
(1888 оны Англи хэвлэлд Энгельсийн тэмдэглэсэн нь) тэгж задран хагарсныг би «гэр бүл, амины өмч, засаг төрийн үүсэл»-д мөрдөн гаргахыг оролдсон билээ гэжээ




	[←8]
	 Гилдийн мастер гэж, гар үйлдвэрлэлийн гилд байгууллагын жинхэнэ гишүүн, мастер бөгөөд, гилдийн тэргүүн бус. 
(1888 оны Англи хэвлэлд Энгельсийн хийсэн тэмдэглэлт)




	[←9]
	 Итали, Францын хотын ардууд, анх өөртөө засах эрхийг худалдаж буюу тэмцэж аваад, хотын хүй нэгдлийг коммун гэж нэрлэж байсан байна. 
(1890 оны герман хэвлэлд Энгельсийн хийсэн тэмдэглэлтээс)
Жич 1888 оны Англи хэвлэлд энэ зүүлтийг Энгельс өөрөөр найруулсан нь, Францад феодал ноёд эздээсээ нутаг дотроо өөртөө засах захиргаа, улс төрийн эрхийг тэмцэн олж авахаас өмнө ч, сая бий болж байсан хот балгадыг коммун гэж нэрлэх бүлгээ. Ер нь энд буржуйн эдийн засгийн хөгжлийн талаар Типикал газрын хувьд Английг жишээ болгож, буржуйн улс төрийн хөгжлийн талаар Францыг жишээ болгов гэжээ




	[←10]
	 Хямралыг (ЦБ)




	[←11]
	 Сүүлд Маркс, ажилчин хүн, хөдөлмөрийг худалдах бус, гагцхүү ажлын хүчнийг худалддагийг нотлон үзүүлжээ. Энэ тухай «хөлсний» хөдөлмөр капитал хоёр» гэдэг 1891 оны хэвлэлд Энгельсийн бичсэн удиртгалыг үзнэ үү




	[←12]
	 Латин хэлний индивидуум гэдэг үгийг монгол бичгийн хэлэнд бодгаль гэнэ




	[←13]
	 Түрээс (ЦБ)




	[←14]
	 Сэргээн босгох үе гэж, Английн 1660—1689 оны сэргээн босгох биш, 1814—1830 оны Францын сэргээн босгох үеийг өгүүлжээ. (1890 оны герман хэвлэлд, Энгельсийн хийсэн тэмдэглэлт.)




	[←15]
	 Легитимист гэж, Бурбон угсааны ванг дахин ширээнээ суулгах гэж байсан газар өмчит тайж нарын намыг нэрэлдэг байжээ




	[←16]
	 «Залуу Англи» гэж 1842 оны орчим гарч ирсэн Английн хуучныг хамгаалах Консерватив намын нэгэн хэсгийг хэлжээ. Хуучныг хамгаалагчдын нэрт төлөөлөгчид нь Дизраэли, Томас Карлейлийн зэрэг хүн байжээ




	[←17]
	 Энэ нь их төлөв Германд холбогдоно. Тэнд газар эдэлбэрт язгууртан, ихээхэн газар өмчтөн (squireärchy) өөрийн гэрийн даргаар уламжлан харьяат газрынхаа ихэнх хэсгийг боловсруулж, бас луувангийн чихрийг ихээхнээр үйлдэгч; мөн цагаан архины заводын эзэд болсон байдаг байна. Тэднээс илүү баян Английн -язгууртан, иймд арай хүрээгүй боловч, их бага ямар нэгэн хэмжээгээр баахан сэжиг бүхий хувь нийлүүлсэн компани байгуулагсдад нэрээ зээлдүүлэх зэргээр, хэрхэн бууран хомсдож байгаа түрээс рентийн орлогыг нөхөж болох аргаа бас л мэджээ. 
(1888 оны англи хэвлэлд Энгельсийн хийсэн тэмдэглэлт)




	[←18]
	 1848 оны хувьсгалт шуурга, энэ жигшүүрт чиглэлийг ховх шүүрдээд түүнийг баригч нарт нийгэм журмаар завшаан хожоо хийх гэж байсан дур хүсэл байсныг тас цохижээ. Энэ чиглэлийн гол төлөөлөгч бөгөөд сонгодог хүн нь ноён Карл Грюн мөн.
(1890 оны Герман хэвлэл дэх Энгельсийн тэмдэглэлтээс)




	[←19]
	 Гэрийн колони (буюу улс гэр доторх колони гэж Оуэн үлгэр жишээ эв хамт нийгэмлэгээ нэрлэжээ. Фаланстер гэж Фурье төлөвлөж байсан нийгэмлэгийн орднуудыг нэрлэжээ. Икари гэдэг нь Кабэгээс хамтын байгууллагын нь утопи фантастик орны нэр 
(1890 оны герман хэвлэлд хийсэн Энгельсийн тэмдэглэлт)
Фаланстер гэж Шарль Фурье, төлөвлөж байсан нийгэм журамт колонио нэрлэжээ. Икари гэж, Кабэ, байхгүй утопи улсаа нэрлэж байгаад, сүүлд Америк дахь эв хамтынхаа колонийг тэгж нэрлэжээ. 
(1888 оны Англи хэвлэлд Энгельсийн хийсэн тэмдэглэлт)




	[←20]
	 Реформист гэж, Реформ гэх сонины талыг баримтлагсдыг өгүүлжээ




	[←21]
	 Энэ нам, тэр үес парламентад Ледрю-Ролленээр төлөөлүүлж, утга зохиолд Луй-Бланаар, өдөр тутмын хэвлэлд "Реформ" гэдэг сониноор төлөөлүүлэн байжээ. Нийгэм журамт ардчилсан нам гэсэн нь ардчилсан буюу бүгд найрамдах үзэлтний намын тэр хэсэг нь, түүнийг байгуулагчдын хамт, их бага ямар боловч, нийгэм журамт өнгөтэй байсныг үзүүлж байгаа хэрэг.
(1888 онд гарсан Англи хэвлэлд Энгельсийн хийсэн тэмдэглэлтээс)

